
Ágrip 

Skólaráðgjöf er þekkt víða um heim en það er óalgengt að boðið sé uppá þá 

þjónustu í íslenskum skólum. Samkvæmt lögum verða íslenskir skólar aftur á 

móti að bjóða upp á náms- og starfsráðgjöf en sú ráðgjöf er að mestu leyti tengd 

námi og starfsvali. Skólaráðgjöf er þjónusta sem skólaráðgjafar veita en þeir 

hafa hafa hlotið viðeigandi háskólamenntun á sviði ráðgjafar eða sálfræðilegra 

meðferða. Þeir aðstoða nemendur með þau margvíslegu vandamál sem geta 

komið upp á skólagöngu þeirra. Þar má nefna sem dæmi aðstoð við að bæta 

færni í samskiptum, læra að þekkja styrkleika sína og veikleika, bæta hegðun, 

þjálfa reiðistjórnun og vinna með samskipti fjölskyldna svo eitthvað sé nefnt.  

Skólaráðgjöf hefur þróast hratt á síðustu árum og er víða orðin mikilvægur 

hluti af skólastarfi. Niðurstöður rannsókna sýna að skólaráðgjöf getur verið 

mjög áhrifarík til að styðja við andlega heilsu barna og unglinga og hjálpa þeim 

að komast í gegnum skólagöngu sína. Tilgangur ritgerðarinnar er að varpa ljósi 

á hvernig þjónusta skólaráðgjöf er og taka saman helstu atriði varðandi starf 

skólaráðgjafa. Markmið hennar er að vekja athygli á þessum fræðum hér á 

landi. Einnig verða grunnþættir almennrar ráðgjafar skoðaðir og farið yfir 

fjölbreyttar rannsóknir á ráðgjöf tengdri börnum, unglingum og skólastarfi. 

Andleg heilsa barna og unglinga hefur farið versnandi síðustu ár og andlegir 

kvillar svo sem kvíði og þunglyndi færast í aukana. Nemendum með greiningar 

virðist fjölga bæði á Íslandi og víða erlendis. Skóli án aðgreiningar er orðin 

yfirlýst stefna í mörgum löndum, þar á meðal á Íslandi en henni fylgir meiri 

fjölbreytileiki í nemendahópum. Því er mikilvægt að leita leiða til að hlúa að 

andlegri heilsu nemenda og bæta þannig gæði skólastarfs. Niðurstöður 

rannsókna sýna að skólaráðgjöf styrkir skólastarf og stuðlar að bættri heilsu 

barna og unglinga sem er mikilvægt þar sem þau eru samfélagsþegnar 

framtíðarinnar.





 

  



 

Abstract 

School counseling is both known and widely used around the world. In Iceland 

it is uncommon that schools offer this type of counseling but schools are bound 

by law to offer a different kind of counseling called educational and vocational 

guidance.  School counseling is a service provided by a school counselor who 

has an appropriate university education. They assist students in working 

through the multitude of problems they may face through their school 

attendance. These include for example improving communication skills, 

learning to recognize their strengths and weaknesses, fixing behavioral 

problems, train anger management and improving family communication 

skills. 

School counseling has been developing rapidly in recent years and has in 

many countries become a prominent part of school activities. Studies have 

shown that school counseling can be very effective in supporting the mental 

health of young children and adolescents, helping them to get through their 

time in school. This thesis is intended to shed light on school counseling, its 

purpose and the school counselors’ work. The aim of this study is to draw 

attention to school counseling in Iceland. Key issues of school counseling will 

be examined and also multiple research studies that are linked to children, 

adolescents and education. Mental disorders in children and adolescents have 

been increasing in recent years and it is important to look for ways to foster 

good mental health in young individuals. Inclusive education is a new strategy 

in many countries and therefore students in schools are more diverse. School 

counseling can therefore be important in relation to preventive measures but 

also to promote better health for children and youth who are the future. 

1. Inngangur 

Í þessari fræðilegu ritgerð verður leitast við að útskýra skólaráðgjöf og áhrif 

hennar almennt. Einnig verður farið yfir þau áhrif sem hún hefur á skólastarf 

og hvort þörf sé fyrir hana í nútíma skólastarfi. Farið verður yfir fjölbreyttar 

rannsóknir á sviði skólaráðgjafar frá ýmsum löndum en einnig rannsóknir á 

sviði andlegrar heilsu barna og unglinga. Bæði leik- grunn- og 

framhaldsskólastig verða skoðuð með tilliti til skólaráðgjafar þó flestar 

heimildir eigi við nemendur á grunnskólaaldri. Einnig verður fjallað um 

ráðgjöf í skólum á Íslandi en þjónusta skólaráðgjafa hefur fengið litla 

umfjöllun hér á landi enn sem komið er. 

Ástæðan fyrir vali mínu á þessu efni er sú að ég hef haft mikinn áhuga á 

ráðgjöf og skólaráðgjöf síðan ég sat námskeiðið Ráðgjöf og viðtalstækni í 

háskólanámi mínu. Mér fannst fróðlegt að skoða nánar hvað öflug ráðgjöf í 

skólum gæti gert fyrir kennara, nemendur og skólastarfið í heild sinni. Þessi 

tegund ráðgjafar er lítið þekkt í skólum hér á landi en hins vegar er aðgengi að 

þessari þjónustu að aukast mjög hratt víða um heim. Grunnmenntun mín er 

B.A. próf í sálfræði frá Háskólanum á Akureyri. Þetta efni tengist því 

sannarlega þeim grunni. Í B.A. verkefni mínu var framkvæmd þjónustukönnun 

fyrir Fjölskylduráðgjöf Heilsugæslunnar á Akureyri. Þar er í boði mjög góð 

þjónusta fyrir fjölskyldur og þar starfa bæði félagsráðgjafi og sálfræðingur. 

Nýbakaðir foreldrar hafa forgang hjá Fjölskylduráðgjöfinni og er þjónustan 

gjaldfrjáls. Ekki hefur þó nægilegt fjármagn verið sett í þá þjónustu þar sem 

biðlistar eru langir og færri geta nýtt sér hana en vilja. 

Í  B.A. verkefni mínu kom fram að öflug grunnþjónusta í samfélögum getur 

skipt miklu máli. Niðurstöður rannsókna hafa sýnt að það getur borgað sig 

fjárhagslega fyrir samfélög að efla grunnþjónustu sína. Þannig koma þau í veg 

fyrir að mörg smávægileg vandamál vindi upp á sig og verði alvarlegri og 

erfiðari viðureignar síðar meir (Burnett-Zeigler o.fl., 2012, bls. 561–563; 

Petrakis, Penno, Oxley, Bloome og Castle, 2012, bls. 484–487; Robiner, 2006, 

bls. 600–602). Einnig hafa rannsóknir sýnt að þeir einstaklingar sem glíma við 

andleg veikindi verða síður virkir í samfélagi sínu til dæmis í skóla eða vinnu. 

Þannig getur andleg líðan einstaklinga haft mikil áhrif á námsárangur (Burnett-

Zeigler o.fl., 2012; Lalor, O´Dwyer og McCrann, 2006, bls. 325–344; Sink, 

Edwards og Eppler, 2012, bls. 109). Slæm andleg líðan barna getur haft áhrif 

á marga þætti í lífi þeirra og því finnst mér skipta máli að skoða þjónustu eins 

og skólaráðgjöf nánar og hvaða áhrif hún getur haft. Niðurstöður rannsókna 

hafa einnig sýnt að þeir nemendur sem hætta í námi sínu eru líklegri til að leiðst 

út í vandamál á borð við afbrot og áfengis- og vímuefnaneyslu (Lalor, 

O´Dwyer og McCrann, 2006, bls. 325–344). Það hlýtur því að vera mikilvægt 

að hlúa að andlegri heilsu barna og unglinga vegna þess hve víðtæk áhrif hún 

hefur. 

Ég velti því fyrir mér hvort að þjónusta skólaráðgjafa sé ekki mikilvægur 

þáttur í öflugri grunnþjónustu samfélaga sem og mikilvægur þáttur til að efla 

skólastarf. Skólaráðgjafar aðstoða börn sem eiga við vandamál að stríða þannig 

að þau geti unnið úr þeim og orðið sterkari einstaklingar fyrir vikið. Nemendur 

útskrifast þá betur undirbúnir til að takast á við þau fjölmörgu verkefni sem 

lífið hefur uppá að bjóða (Yuksel-Sahin, 2012, bls. 333–334). Lengi býr að 

fyrstu gerð segir gamalt máltæki og niðurstöður rannsókna sýna að börn sem 

læra ung að leita sér aðstoðar þegar eitthvað bjátar á eru líklegri til að gera það 

einnig seinna á lífsleiðinni. Þannig læra þau ákveðið bjargráð sem þau geta 

gripið til síðar (Lalor, O´Dwyer og McCrann, 2006, bls. 325–344). Með því að 

hafa skólaráðgjafa í skólum sem nemendur þekkja og treysta er ef til vill hægt 

að bæta andlega heilsu þeirra. Ekki búa allir nemendur svo vel að hafa traust 

bakland en í þeim tilfellum hlýtur að vera mikilvægt að skólar bjóði upp á 

þjónustu til að styðja við þau börn. 

Rannsóknarspurning ritgerðarinnar er: Hvað er skólaráðgjöf og hvaða áhrif 

hún hefur í nútíma skólastarfi? Tilgangur ritgerðarinnar verður að skýra 

hugtakið skólaráðgjöf  (e. school counseling), skoða áhrif hennar og hvort hún 

skilar tilsettum árangri. Það verður gert með heimildaöflun og fræðilegri 

greiningu. Markmiðið er að vekja athygli á skólaráðgjöf og fræðunum á bak 

við hana þar sem hún er lítið þekkt á Íslandi. Þörfin fyrir þjónustu sem þessa 

virðist vera að aukast í samfélögum nútímans (Holm-Hadulla og Koutsoukou-

Argyraki, 2015, bls. 2–3). Vegna þess hve litla umfjöllun skólaráðgjöf hefur 

fengið á Íslandi fannst mér mikilvægt að rýna í þetta efni til að skoða hvað 

reynslan hefur kennt um þau áhrif sem hún getur haft í skólum. Ritgerðin er 

byggð upp á þann hátt að fyrst er fjallað almennt um ráðgjöf og sögu hennar. 

Einnig um helstu aðferðir og stefnur sem notaðar eru í nútíma ráðgjöf. Þá er 

fjallað um skólaráðgjöf og það fjölbreytta starf sem skólaráðgjafar vinna. 

Komið er inn á tengsl kennara við ráðgjöf og einnig er ráðgjöf á mismunandi 

skólastigum skoðuð. Að lokum er svo samantekt á efninu sem fram hefur 

komið með umræðum um niðurstöður þessarar heimildaöflunar. 

2. Almennt um ráðgjöf 

Ráðgjöf er útbreidd aðferð sem notast er við á margvíslegum vettvangi í þeim 

tilgangi að efla faglegan og persónulegan þroska einstaklinga. Í nútíma 

samfélögum þar sem breytingar eru hraðar er aukin þörf fyrir 

ráðgjafarþjónustu. Nemendur í skólum eru, svo dæmi sé tekið, hópur 

einstaklinga sem þarf að fylgja breyttum kröfum og áherslum í skólastarfinu í 

samræmi við þróun samfélaga. Því fylgir oft streita og erfiðleikar og með 

þessum hröðu breytingum verður skólaráðgjöf sífellt mikilvægari þjónusta 

(Holm-Hadulla og Koutsoukou-Argyraki, 2015, bls. 2–3). Ráðgjöf er ferðalag 

ráðgjafa og ráðþega að fyrirfram ákveðnu markmiði. Þetta ferðalag kafar oft 

djúpt í líf ráðþega og til að ráðgjöfin verði þeim að gagni þurfa þeir að taka 

virkan þátt í ferlinu. Ráðgjafinn þarf að þekkja styrkleika sína og annmarka til 

þess ráðgjöfin verði sem árangursríkust. Þegar samband ráðgjafa og ráðþega 

er gott verður til jákvætt og hvetjandi andrúmsloft sem gerir ráðþega kleift að 

breyta hugsunum sínum, tilfinningum og hegðun. Ein forsenda þess að þetta 

samband geti verið gott er að ráðgjafi beiti virkri hlustun og hlusti einnig á 

upplifun ráðþegans af ráðgjöfinni. Margar rannsóknir hafa sýnt að þegar 

sambandið er gott eru meiri líkur á því að ráðgjöfin skili árangri. Einnig er talið 

grundvallaratriði að ráðgjafi noti árangursríkar aðferðir og tækni í sinni ráðgjöf 

til ráðþega sinna (Corey, 2013b, bls. 18–19). 

Fræðimenn hafa velt fyrir sér hvað er ráðgjöf og hvað er ekki ráðgjöf. Í 

tengslum við það hefur verið bent á algengi þess að kennarar eigi í samræðum 

við nemendur sína um margvísleg málefni. Oft er ekki augljóst hvort þessar 

samræður eru í raun ráðgjöf eða einungis venjulegar samræður. Því er 

mikilvægt fyrir kennara að þekkja grunnþætti ráðgjafar til þess að geta brugðist 

sem best við í þessum aðstæðum. Hinsvegar er líka spurning hvort þeir eigi að 

bregðast við og svara með þeirri þekkingu sem þeir hafa á ráðgjöf eða hvort 

þeir láta ráðgjafa sjá um að veita nemendum þá þjónustu. Það getur verið 

áhugavert að velta þessu atriði fyrir sér en ekki er endilega auðvelt að finna út 

hið eina rétta svar (Høigaard og Mathisen, 2008, bls. 293–298).  

Eins og þau Geldard og Geldard (2008) fjalla um er ekki sama hvort ráðgjafi 

er að hjálpa börnum eða fullorðnum. Taka þarf mið af aldri ráðþega því það 

eru alls ekki sömu aðferðir sem henta hverjum aldurshópi fyrir sig. Þessu þarf 

ráðgjafi að huga að þegar hann fær til sín ráðþega. Einnig velta þau Geldard 

og Geldard (2010) fyrir sér þeirri staðreynd að margir veigra sér við að taka 

unglinga í ráðgjöf sökum þess að þeir þykja oft erfiðir ráðþegar. Höfundar telja 

mikilvægt að ráðgjafi reyni að setja sig í spor unglingsins og skilja aðstæður 

hans og þroska. Þannig er hann betur í stakk búinn til að veita þá ráðgjöf sem 

unglingurinn þarfnast. Jafnframt er tekið fram að unglingsaldurinn er tími 

mikilla breytinga og því er mikilvægt að unglingar hafi greiðan aðgang að 

góðri ráðgjöf svo þeim líði sem best (Geldard og Geldard 2008, bls. 5; Geldard 

og Geldard, 2010, bls. 3–4). 

Flestir ráðgjafar lenda í því á ferli sínum að finna fyrir mótþróa hjá 

ráðþegum. Ráðgjöfum finnst það oft erfitt og hræðast margir þessi viðbrögð 

ráðþega sem eru samt sem áður þó nokkuð algeng. Þegar ráðgjafi og ráðþegi 

eru að þróa gott samband sín á milli er mótþrói nokkuð algengur. Í raun er þetta 

leið ráðþegans til þess að reyna á ráðgjafann og komast þannig að því hvort 

hægt sé að treysta honum. Algengt er að ráðgjafar sem finna fyrir mótþróa 

ráðþegans kenni sjálfum sér um að eitthvað hafi farið úrskeiðis í ráðgjöfinni 

en þessi viðbrögð eru hinsvegar mjög eðlilegur hluti af ferli ráðþegans og því 

er ástæðulaust að óttast þau. Til þess að ráðgjafavinnan skili sem mestum 

árangri er mikilvægt að bæði ráðgjafi og ráðþegi þekki vel þessi viðbrögð og 

kunni að bregðast við þeim á viðeigandi hátt. Ef gott samband skapast milli 

ráðþega og ráðgjafa minnka líkur á því að mótþrói verði vandamál (Corey, 

2013a, bls. 56–57). 

Þegar ráðgjafi finnur fyrir mótþróa hjá ráðþega sínum getur verið gott að 

hann staldri við og skoði aðstæðurnar sem urðu til þess að ráðþegi sýndi 

ákveðin viðbrögð. Ef um er að ræða ungling í ráðgjöf og foreldra hans með 

honum er mótþrói algengur svo dæmi sé tekið. Sumir fræðimenn telja 

mikilvægt að útskýra fyrir unglingum að mótþrói þeirra hafi eflaust haft áhrif 

á einhverju þroskastigi. Hann hafi vel getað átt rétt á sér en með meiri þroska 

og skilningi á sjálfum sér sé hann ef til vill ekki endilega hentug lausn. 

Einstaklingar eru eins misjafnir og þeir eru margir en sumir hverjir sýna mikinn 

mótþróa í aðstæðum eins og ráðgjöf. Þá getur verið árangursríkt fyrir ráðgjafa 

að útskýra mótþróann fyrir ráðþeganum bæði kosti hans og galla því í mörgum 

tilfellum er hann alveg eðlileg svörun einstaklings við áreiti frá umhverfi. Eftir 

þetta þegar ráðþegi hefur öðlast meiri skilning á þessum viðbrögðum sínum 

getur verið gott fyrir ráðgjafa að hjálpa honum að átta sig á því hvenær hann 

getur minnkað mótþróann og hvenær hann á rétt á sér. Þannig öðlast ráðþegi 

betri skilning á sjálfum sér og tilfinningalegum viðbrögðum sínum sem nýtast 

honum í framtíðinni. Ein kenning sem hefur verið sett fram er að mótþrói sé 

einskonar öryggisprófun ráðþega. Margir þurfa að hafa eitthvað til að stöðva 

ráðgjafann ef hann fer að fjalla um hluti sem henta ekki ráðþeganum að hugsa 

eða tjá sig um. Góðir ráðgjafar geta nýtt sér þá gagnrýni sem felst oft í 

mótþróanum og bætt þá þjónustu sem þeir veita. Einnig er mikilvægt að 

ráðgjafar skilji ráðþega og því getur verið mjög lærdómsríkt fyrir þá að setja 

sig reglulega í spor ráðþega (Corey, 2013a, bls. 58–59). 

Í ráðgjöf barna og unglinga er talið skila mestum árangri að fjölskyldan taki 

virkan þátt í ráðgjafarferlinu. Það er einnig árangursríkara ef fjölskyldan er vel 

upplýst og styður barnið í ráðgjöfinni og þeirri vinnu sem henni fylgir. 

Ástæðan fyrir þessu er sú að foreldrar sem og fjölskylda hafa mikil 

tilfinningaleg áhrif á líf barna. Einnig er yfirleitt hægt að skilja aðstæður og 

hegðun barna betur ef fjölskyldan í heild er skoðuð. Uppeldi og 

heimilisaðstæður hafa oft áhrif á það hvernig barn hegðar sér, bæði á heimilinu 

og annarsstaðar. Þá getur hjálpað að hitta fjölskylduna og skoða hvernig 

samskiptin og fjölskyldulífið gengur fyrir sig (Geldard og Geldard, 2010, bls. 

73–75). Niðurstöður rannsókna hafa sýnt fram á að ef börn og unglingar glíma 

við andlega kvilla sem ekki eru meðhöndlaðir getur það leitt til alvarlegra 

vandamála síðar meir á ævinni (Alotaibi, 2015, bls. 19). Margvíslegar ástæður 

geta legið að baki andlegra vandamála barna og unglinga. Sem dæmi má nefna 

skilnað foreldra. Rannsóknir hafa sýnt að ráðgjöf tengd hugrænum- og 

atferliskenningum hefur jákvæð áhrif á börn foreldra sem skilja og geta dregið 

úr þunglyndiseinkennum þeirra (Karami, Ghasemzadeh, Saadat, Mazaheri og 

Zandipour, 2012, bls. 80). 

2.1 Andleg líðan og námsárangur 

Námsárangur og andleg líðan nemenda tengjast og hafa áhrif hvort á annað. Í 

grein Alotaibi (2015) kemur fram að ráðgjöf getur stuðlað að bættri líðan 

nemenda. Andlegir kvillar svo sem þunglyndi og kvíði geta meðal annars haft 

áhrif á námsárangur nemenda og einnig viðhorf þeirra til náms almennt. Þannig 

eru nemendur með andlega kvilla ólíklegri til að halda áfram í meira nám eftir 

skyldunámið (Alotaibi, 2015, bls. 22). Þeir unglingar sem fá ekki viðeigandi 

aðstoð og glíma við andleg veikindi af einhverju tagi eru líklegri til að halda 

áfram að glíma við veikindin á fullorðinsárum. Þeir eru einnig líklegir til að 

hætta í námi sínu (Cornaglia, Crivellaro og McNally, 2015, bls. 9). Einnig 

kemur fram í úttekt sem gerð var á ráðgjafarþjónustu fyrir unglinga á Írlandi 

að börn sem flosna upp úr skóla virðast vera líklegri til að leiðast út í afbrot og 

áfengis- og vímuefnaneyslu. Það er því til mikils að vinna með því að styðja 

við skólagöngu barna og það er meðal annars gert með því að hlúa vel að 

andlegri heilsu þeirra (Lalor, O´Dwyer og McCrann, 2006, bls. 335–344). 

Þegar nemendur lenda í einelti á sinni skólagöngu hefur það mikil áhrif á 

námsárangur þeirra. Það á bæði við um drengi og stúlkur. Drengir eru þó 

viðkvæmari fyrir að þróa með sér andlega kvilla í kjölfar eineltis og þar má 

nefna þunglyndi sem dæmi. Fræðimenn hafa velt fyrir sér hver ástæðan sé fyrir 

þessum kynjamun og hafa nokkrar kenningar komið fram. Það sem þykir 

líklegast er að kynin beita gjarnan ólíkum bjargráðum. Stúlkur eru líklegri til 

að kalla á hjálp og sýna viðbrögð eins og grát og öskur. Drengir eru líklegri til 

að láta sem ekkert sé og tjá sig ekki um það sem angrar þá. Bæði kynin virðast 

vera jöfn hvað varðar líkur á því að verða fyrir einelti og eru þær líkur tengdar 

aldri þar sem yngri börn eru líklegri til að verða fyrir einelti en þau eldri. Þeir 

nemendur sem hafa sterkan vinahóp á bak við sig eru síður líklegir til að hljóta 

skaða af eineltinu andlega en einnig er námsárangur þeirra í minni hættu 

(Rothon, Head, Klineberg og Stansfeld, 2011, bls. 585–586). 

Í rannsókn sem gerð var í Íran sýndu niðurstöður skýr tengsl milli 

námsárangurs nemenda og andlegrar heilsu þeirra. Þeir nemendur sem voru í 

besta andlega jafnvæginu stóðu sig best í sínu námi. Því töldu rannsakendur 

það mikilvægt að í skólum væri boðið upp á ráðgjöf sem og tómstunda- og 

íþróttastarf til að ýta undir góða andlega heilsu nemenda (Bostani, Nadri og 

Nasab, 2014, bls. 164–165). Einnig hafa fræðimenn bent á mikilvægi þess að 

skólar taki mið af þeirri staðreynd að námsárangur nemenda og andleg heilsa 

þeirra tengjast. Þannig er góður árangur nemenda í  námi samofinn vexti þeirra 

og persónulegum þroska. Til að styðja við nemendur þurfa skólar að sjá til þess 

að þjónusta eins og ráðgjöf sé aðgengileg nemendum (Rückert, 2015, bls. 38–

39; Sink, Edwards og Eppler, 2012, bls. 109). Mestur árangur verður ef næst 

að flétta ráðgjafarþjónustuna við skólastarfið og samstarf milli ráðgjafa og 

starfsmanna skólans er gott (Rückert, 2015, bls. 38–39; Sink, Edwards og 

Eppler, 2012, bls. 109; Luxmoore, 2014, bls. 13–14). 

2.2 Andleg líðan – hagur samfélagsins  

Andleg heilsa einstaklinga er frumskilyrði fyrir almennri velferð og 

lífsgæðum. Hún hefur líka áhrif á félagslega þátttöku fólks. Það er einnig hagur 

samfélaga að andleg heilsa samfélagsþegnanna sé góð. Hingað til hafa 

rannsóknir aðallega snúist um að finna lausnir á andlegum kvillum fólks og 

árangursríkar aðferðir til að eiga við einkenni þeirra. Með öðrum orðum er oft 

verið að einblína á það hvernig sé best að eiga við afleiðingar en ekki að finna 

rót vandans. Það er auðvitað mikilvægt að skoða árangursríkar leiðir til að 

hjálpa veikum einstaklingum en ekki ætti síður að leitast við að fyrirbyggja 

vandann og leggja áherslu á það hvernig hægt er að stuðla að því að umhverfi 

einstaklinga sé jákvætt og styðji við andlega heilsu þeirra. Það er gjarnan margt 

sem mætti bæta í því umhverfi sem við lifum í og minnka þannig líkur á því 

að andlegir kvillar herji á okkur (Enns o.fl., 2016, bls. 78). 

Flestir ráðgjafar vinna að margskonar forvarnarstarfi. Sem dæmi um það 

má nefna forvarnir gegn ofþyngd og yfirvigt barna. Það er ört vaxandi 

vandamál víða um heim að ung börn eru of þung. Mikilvægt er að bregðast við 

því þar sem ofþyngd í æsku spáir fyrir um sjúkdómsástand síðar á ævinni. Þetta 

er mjög stórt og kostnaðarsamt vandamál fyrir samfélög. Ráðgjöf getur hjálpað 

því ráðgjafar aðstoða foreldra við að finna leiðir til að snúa við blaðinu og bæta 

ástandið. Einnig geta þeir verið með forvarnir fyrir foreldra til að reyna að 

koma í veg fyrir að þessi vandamál verði svo alvarleg sem oft er raunin (McKee 

o.fl., 2010, bls. 299–304). Þetta eru viðkvæm mál og geta orðið mjög alvarleg 

þar sem heilsa barna er í húfi. Ofþyngd í æsku eykur líkur á hjarta- og 

æðasjúkdómum síðar á lífsleiðinni svo dæmi sé nefnt. Aðferðir í ráðgjöf eins 

og hvetjandi ráðgjöf á stofu (e. motivational office-based counseling) geta nýst 

vel í vinnu með ofþyngd barna. Einnig er hægt að nýta aðferðina í 

forvarnarstarfi sem er mikilvægt til að reyna að koma í veg fyrir þetta vandamál 

sem er sífellt algengara (Kelishadi o.fl., 2012, bls. 94–95). 

Á Írlandi er starfandi ráðgjafaþjónusta fyrir börn og unglinga sem hefur 

gefið mjög góða raun. Þessi þjónusta er í boði hjá stofnuninni Kilder Youth 

Services en boðið er uppá faglega ráðgjafaþjónustu fyrir börn og unglinga í átta 

bæjum Kildare sýslu. Það er hinsvegar talið að hún mætti vera aðgengilegri 

fyrir ætlaðan markhóp svo hún væri nýtt enn betur en ráðgjafastofan er staðsett 

á sérstökum stofum í bæjunum en ekki inni í skólum. Á Írlandi er vaxandi 

vandamál að unglingar hætta í skóla og eftir það virðast afbrotahegðun og 

önnur vandamál algeng hjá þeim hópi. Öflug ráðgjafaþjónusta fyrir börn og 

unglinga getur aukið líkur á því að þau vinni úr þeim vandamálum sem upp 

koma og klári frekar nám sitt. Einnig eru taldar auknar líkur á því að börn og 

unglingar sem venjast ung á að leita í slíka þjónustu haldi því frekar áfram ef 

upp koma vandamál síðar meir. Þannig geta samfélög stuðlað að því með 

öflugri grunnþjónustu að samfélagsþegnarnir leiti strax í ráðgjafarþjónustu 

þegar upp koma vandamál. Það minnkar líkur á að vandamál þeirra vindi uppá 

sig og verði að stærri og erfiðari vandamálum síðar meir (Lalor, O´Dwyer og 

MCCrann, 2006, bls. 325–344). 

Forvarnir eru mikilvægar fyrir öll samfélög. Með þeim er reynt að koma í 

veg fyrir að vandamál skapist því það er mun auðveldara og hagkvæmara 

heldur en að takast á við vandamálin þegar þau eru orðin að veruleika. Í 

Bandaríkjunum eru samtök sem kallast The U.S. Preventive Services Task 

Force (USPSTF). Samtökin vinna að ýmiskonar forvarnarstarfi og hafa meðal 

annars mælt með atferlisráðgjöf (e. behavioral counselling). Sú ráðgjöf er talin 

hafa alla burði til að geta dregið úr mörgum af þeim fjölmörgu ógnum sem 

steðja að lýðheilsu almennings (Curry og McNellis, 2015, bls. 125–128). 

Fræðimaðurinn og læknirinn Linn Getz segir í viðtali að hugur og líkami séu 

ein heild og það sé mikilvægt fyrir lækna að gleyma því ekki. Læknar þurfi í 

mörgum tilfellum að vera opnari fyrir að kanna sögu skjólstæðinga sinna því 

þar sé gjarnan hægt að finna svör við ýmsum líkamlegum kvillum. Hún telur 

að ævisaga og lífsreynsla einstaklinga móti líkama þeirra strax frá upphafi. 

Einnig telur hún að besta forvörnin sé í sterku skólakerfi. Nútíma börn eru 

stóran hluta æskunnar í skólanum og því er mikilvægt að þar búi þau við öryggi 

og virðingu. Hún bendir á að hagstæðast geti verið fyrir samfélög að fjárfesta 

í skólakerfum sínum í stað þess að láta heilbrigðiskerfin þenjast stanslaust út. 

Þannig verði lýðheilsa almennings vonandi betri í framtíðinni og sjúklingar 

færri (Sigríður Björg Tómasdóttir, 2011). 

Skipt getur sköpum fyrir einstaklinga með andlega kvilla að fá aðstoð 

snemma í sjúkdómsferlinu. Einstaklingar sem eru haldnir vanlíðan, andlegri 

eða líkamlegri, eru síður virkir í skóla eða samfélagi. Það er slæmt fyrir 

samfélagið og styður þá kenningu að snemmtæk íhlutun eins og ráðgjöf barna 

og unglinga sé mikilvæg fyrir öll samfélög (Burnett-Zeigler o.fl., 2012; 

Petrakis, Penno, Oxley, Bloome og Castle, 2012; Sigríður Björg Tómasdóttir, 

2011). Nýjar rannsóknir hafa einnig sýnt fram á að andleg heilsa einstaklinga 

sé að mörgu leyti tengd þeirri líkamlegu. Þannig getur slæm andleg heilsa 

einstaklinga haft áhrif á líkamlega heilsu þeirra. Eins og fram hefur komið telja 

sumir fræðimenn að læknavísindin þurfi að taka til greina andlega líðan 

einstaklinga sem og ævisögu þeirra þegar þeir meðhöndla líkamlega kvilla. 

Stress og áföll sem einstaklingar upplifa á leið sinni gegnum lífið geta haft 

mikil áhrif á heilastarfsemi þeirra sem og líkamlega heilsu. Einnig er bent á að 

huga þurfi sérstaklega að verðandi mæðrum því andleg heilsa kvenna á 

meðgöngu getur haft mikil áhrif á fóstrin og síðar heilsu barnanna. Mikilvægt 

er því að stuðla að heilbrigðri heilastarfsemi og þannig andlegri heilsu 

einstaklinga (McEven og Getz, 2013, bls. 20–23).  

Það er hagur hvers samfélags að samfélagsþegnarnir séu við góða heilsu 

bæði líkamlega og andlega því kostnaður samfélaga vegna heilsu þegnanna 

getur verið gríðarlegur. Ástæða þess að andleg heilsa einstaklinga getur orðið 

mjög kostnaðarsöm fyrir samfélög er sú að hún getur leitt til ýmissa annarra 

vandamála (Robiner, 2006, bls. 600–602). Það er því mikilvægt að samfélög 

efli alla þá fjölbreyttu þjónustu sem getur stuðlað að bættri heilsu einstaklinga. 

Þar má nefna sem dæmi þjónustu lækna, sálfræðinga og ráðgjafa. Ráðgjafar 

starfa víða í samfélögum meðal annars í skólum, á stofum og í fyrirtækjum 

(Robiner, 2006, bls. 609 og 620). 

3. Fjölbreyttar aðferðir í ráðgjöf 

Ráðgjafar beita mörgum ólíkum aðferðum til að hjálpa skjólstæðingum sínum. 

Einnig eru einstaklingarnir sem leita eftir ráðgjöfinni eins ólíkir og þeir eru 

margir og því er mikilvægt fyrir ráðgjafa að þekkja til fjölbreyttra aðferða sem 

henta ólíkum einstaklingum. Sem dæmi má nefna er aldur skjólstæðinga 

mikilvægur en ólíkum aðferðum þarf að beita þegar aðstoða á börn annarsvegar 

og fullorðna einstaklinga hinsvegar (Geldard og Geldard, 2008, bls.5). Eins og 

kemur fram í bók Nelson-Jones (2015) eru ákveðnar stefnur algengastar í 

ráðgjöf og sállækningum (e. psychotherapy). Sálaraflskenningar 

(e.psychodynamic approaches), mannúðar- og tilvistarkenningar (e 

humanistic-existential approaches), hugrænar atferliskenningar (e. cognitve 

behaviour approaches) og svo margvíslegar nýrri kenningar (e. recent 

therapies). Í köflunum hér á eftir verður fjallað um þessar ólíku stefnur og 

hvaða áherslur þær hafa hver fyrir sig. Farið verður yfir nokkra af þeim helstu 

fræðimönnum sem standa að kenningunum og voru þeir valdir með 

viðfangsefni ritgerðarinnar að leiðarljósi (Nelson-Jones, 2015, bls. 4–5). 

3.1 Ráðgjöf tengd sálaraflskenningum 

Þeir fræðimenn sem eru hvað þekktastir þegar kemur að sálaraflskenningum 

eru Sigmund Freud (1856–1939), Carl Gustav Jung (1875–1961) og Alfred 

Adler (1870–1937). Freud ólst upp í stórum systkinahópi og mikilli fátækt. 

Kenningin um sálgreininguna var hans þekktasta kenning. Fræðimennirnir 

Alfred Adler og Carl Gustav Jung unnu með Freud um tíma en urðu svo 

ósammála um atriði tengd fræðunum og slitnaði því upp úr samstarfinu.  Jung 

var fæddur í Sviss, átti eina yngri systur og vel stæða foreldra. Hans þekktustu 

kenningar voru hugmyndir hans um eðlisþróun einstaklinga og sjálfið. Alfred 

Adler átti erfiða æsku þar sem mikil veikindi herjuðu á hann og systkini hans 

og svo missti hann bróður sinn ungan að aldri. Hann lagði mikla áherslu á að 

skoða bernskuna og hvaða áhrif hún hefði á hegðun einstaklinga síðar meir 

(Nelson-Jones, 2015, bls. 23 og 55–56; Corey, 2013b, bls. 57). 

Helsta markmið ráðgjafar sem tengist sálaraflskenningum er að auka 

aðlögunarhæfni einstaklinga. Það felur í sér að draga úr einkennum sem og að 

leysa úr flækjum og ágreiningi. Freud hafði þau tvö markmið í sínum 

sálgreiningum að gera það ómeðvitaða meðvitað og svo að styrkja sjálfið. Það 

átti að gera það að verkum að hegðun einstaklinga yrði meira tengd 

raunveruleikanum og minna tengd duldum og óraunsæjum eðlishvötum.  Talið 

er að þessi aðferð geti sýnt marktæka breytingu á persónuleika einstaklinga og 

uppbyggingu skapgerðar þeirra. Mikilvægt er að skilja sjálfan sig vel og til 

þess er farið aftur í fortíð einstaklinga og barnæsku, hún skoðuð og greind. 

Einnig á að veita tilfinningum og minningum sem upp koma í ferlinu sérstaka 

athygli og skoðun. Allt á þetta að þroska einstaklinginn og gera honum kleift 

að skilja sjálfan sig betur (Corey, 2013b, bls. 66). 

Þó svo að Freud hafi verið ráðandi á sínum tíma voru margir fræðimenn 

sem unnu með honum. Sumir þeirra slitu samstarfi við hann og fóru sjálfstætt 

að þróa sínar eigin kenningar. Meðal þeirra var Alfred Adler en hann þróaði 

sjálfur kenningar sem enn í dag eru notaðar í ráðgjöf. Adler þótti kenningar 

Freuds vera of þröngar og taldi að einstaklingar byrjuðu að þróa viðhorf sitt til 

lífsins á fyrstu sex árum ævinnar. Adler taldi hegðun einstaklinga alltaf hafa 

tilgang og markmið og hann lagði meiri áherslu á það meðvitaða heldur en það 

ómeðvitaða (Corey, 2013b, bls. 94 – 95). Kenningar Adlers hafa haft mikil 

áhrif á ráðgjafarvinnu með börnum. Hann hafði meiri trú á því að einstaklingar 

mótuðust af félagslegum tengslum frekar en kynhvötum eins og Freud hélt 

fram. Einnig taldi hann mikilvægt að horfa á einstaklinga út frá heildarmynd 

þar sem aðstæður þeirra og reynsla skipta miklu máli. Þegar heildarmyndin er 

skoðuð koma oftar en ekki í ljós ákveðnar ástæður sem ef til vill skýra breytta 

hegðun eða hugsun hjá börnum (Geldard og Geldard, 2008, bls. 30). 

Samkvæmt kenningum Alfreds Adler þá skiptir samband ráðgjafa og 

ráðþega miklu máli. Það þarf að vera gagnkvæmt traust og góð samvinna þeirra 

á milli svo árangur náist. Aðalmarkmiðið með ráðgjöf samkvæmt Adler er að 

þróa sjálfskennd (e. self-awareness) ráðþegans og aðstoða hann við að ná 

markmiðum sínum. Þá reynir ráðgjafinn að hjálpa ráðþeganum að læra að 

þekkja sjálfan sig, markmið sín og átta sig á þeirri heildarsýn á lífið sem 

ráðþegi hefur. Gert er ráð fyrir að þegar einstaklingar átta sig á mistökum 

sínum breyti þeir til hins betra og bæti hegðun sína og hugsun. Ekki er litið á 

ráðþega sem „veika“ einstaklinga heldur er litið á ráðgjöfina sem aðstoð eða 

hvatningu. Ráðþegar eru hvattir til að horfa á málefni frá fleiri en einu 

sjónarhorni og velta fyrir sér mismunandi hliðum lífsins. Hvatning er ein 

áhrifaríkasta leiðin til að breyta trú einstaklinga. Þeir þróa þá með sér 

sjálfstraust og öðlast ákveðið hugrekki. Adler taldi hugrekki og hræðslu mjög 

skyld öfl því án hræðslu væri enginn tilgangur fyrir hugrekkið (Corey, 2013b, 

bls. 101–102). 

3.2 Ráðgjöf tengd mannúðar- og 

tilvistarkenningum 

Þróun mannúðar- og tilvistarkenninga hófst í kring um árið 1940 og komu 

margir fræðimenn þar við sögu. Hér verður fjallað stuttlega um þau Carl 

Rogers (1902–1987), Viktor Frankl (1905–1997) og Violet Oaklander 

(f.1927). Carl Rogers ólst upp við mikla alúð og náin samskipti en einnig 

strangar trúarhefðir. Kenningar og aðferðir Rogers eru þau fræði sem einna 

mest hafa haft áhrif á ráðgjöf eins og hún er í dag. Hann taldi að ráðþegar ættu 

að geta leyst úr sínum vandamálum sjálfir en það var alveg nýtt sjónarhorn. 

Með hlýju og traustu sambandi við ráðgjafann átti ráðþeginn að geta fundið 

betri leiðir sem hann væri sáttur með. Ráðgjafinn átti að vera jákvæður og 

styðjandi og hvetja ráðþegann áfram með virkri hlustun án þess að dæma 

gjörðir hans á nokkurn hátt. Aðferðir hans hafa verið notaðar með börnum og 

unglingum til að fá þau til að opna sig og segja frá reynslu sinni (Geldard og 

Geldard, 2008, bls. 34; Corey, 2013b, bls. 159). Rogers setti fram kenningu 

um þrjú einkenni eða eiginleika sem ráðgjafi þarf að hafa til að stuðla að 

árangursríku samstarfi við ráðþega. Það er að ráðgjafi þarf að vera sönn 

manneskja, leyfa sér að vera að öllu leyti hann sjálfur og vera gefandi og 

skilningsríkur. Enn í dag þykja þessar kenningar Rogers vera hluti af kjarna 

ráðgjafar (Corey, 2013a, bls. 20–21). 

Viktor Frankl var heimspekingur og læknir sem lifði af þrælabúðir nasista 

í Auschwitz og Dachau. Þar missti hann fjölskyldu sína, foreldra, bróður, 

eiginkonu og börn. Þrátt fyrir þær hörmungar sem settu mark sitt á líf hans náði 

hann að lifa af, ferðast um heiminn og halda fyrirlestra. Hann var einn af 

fremstu fræðimönnum í þróun tilvistarkenninga í Evrópu en sá einnig til þess 

að koma kenningunum til Bandaríkjanna. Í kenningum Frankl var tilgangur 

lífsins án efa rauði þráðurinn. Frankl taldi hann vera mikilvægasta aflið sem 

drifi einstaklinga áfram. Hann hvatti einstaklinga til að finna tilgang sinn þó 

lífið væri ekki alltaf dans á rósum. Einstaklingar myndu spjara sig ef þeir hefðu 

ákveðna sýn og ákveðinn tilgang í lífinu. Hann skrifaði bókina Leitin að 

tilgangi lífsins (e. Man‘s search for meaning) sem varð metsölubók víða um 

heim (Corey, 2013b, bls. 125 og 131). 

Samkvæmt mannúðar- og tilvistarkenningum á ráðgjafi ekki að stjórna 

ráðþeganum heldur virkja hann til þess að stjórna sér sjálfur. Ráðþeginn á 

sjálfur að ráða ferðinni og finna hvernig sé best að komast að þeim markmiðum 

sem hann setur sér. Ráðgjafinn fylgist með og aðstoðar ráðþegann við að skilja 

betur sínar tilfinningar og gildi (Geldard og Geldard, 2008, 103–104). Virðing 

fyrir einstaklingnum, hans mörgu hliðum og fjölbreyttum sjónarhornum á lífið 

er eitt af markmiðum þessara kenninga. Lífið hefur upp á svo margt að bjóða 

og oft er hver dagur í lífi einstaklings fullur af nýjum upplifunum og 

uppákomum (Corey, 2013b, bls. 133–134). Mannúðar- og tilvistarkenningar 

eru að mörgu leyti líkar en hafa einnig sín sérkenni. Í báðum kenningum er 

lögð áhersla á ráðþegann, hans ábyrgð og vilja og að virkja hann til að taka 

meðvitaðar ákvarðanir um líf sitt. Tilvistarkenningar leggja meiri áherslu á  að 

allar tilfinningar eru nauðsynlegar, bæði neikvæðar og jákvæðar. Gott er fyrir 

einstaklinga að skilgreina tilfinningar eins og dauðann, kvíða, þunglyndi og 

einangrun. Mannúðarkenningar hinsvegar gera ráð fyrir að allir hafi eitthvað 

gott í sér sem hægt er að virkja. Þetta góða eða jákvæða kemur frá náttúrunnar 

hendi og með því geta einstaklingar fundið tilgang sinn og sýn á lífið (Corey, 

2013b, bls. 162). 

Skynheildarsálfræði (e. Gestalt therapy) tilheyrir mannúðar- og 

tilvistarkenningum og er vinsæl í nútíma ráðgjöf. Upphafsmaður hennar var 

Frederick (Fritz) Perls (1893–1970). Hann starfaði aðallega með fullorðnum 

en síðar sýndu aðrir fræðimenn fram á að aðferðirnar henta einnig vel fyrir 

börn og unglinga. Kenningin er mjög margþætt og leggur áherslu á alla þætti 

vitundar, tilfinningar, skynjanir, hugsanir og gjörðir sem leiðir af sér meiri 

líkur á árangri fyrir ráðþega. Talið er mikilvægt að komast að því hvernig 

þessir þættir vitundarinnar eru stilltir þegar ráðþega líður vel og hann er 

öruggur með sjálfan sig. Það er einnig eitt af grundvallaratriðum þess að 

ráðgjafi skynji og skilji veröld eða heim ráðþegans. Með þessa vitneskju og 

skilning er ráðgjafinn betur í stakk búinn til þess að hjálpa ráðþeganum að þróa 

með sér nýja og betri hegðun og vinna þannig úr vandamálum sínum (Corey, 

2013a, bls. 109). 

Frekar einföld en jafnframt skýr lýsing á skynheildarsálfræði kemur fram 

hjá Nelson-Jones (2000). Þar er bent á að ein fremsta tilhneiging allra lífvera 

er jafnvægishneigð eða að vera í jafnvægi. Samt sem áður einkennist líf flest 

allra lífvera af stanslausum ógnum við jafnvægi þeirra. Bæði geta það verið 

utanaðkomandi þættir sem trufla jafnvægi lífveru en einnig innri þættir svo 

sem tilfinningar, þarfir og fleira. Lífsleið hverrar lífveru er því full af allskyns 

uppákomum sem ógna jafnvægi hennar og lífið er þannig samspil jafnvægis 

og ójafnvægis frá upphafi til endaloka. Sumir fræðimenn hafa haldið því fram 

að ef að lífvera upplifir mikið ójafnvægi í langan tíma komi upp veikindi hjá 

henni, annað hvort andleg eða líkamleg. Ef ekkert er að gert og ójafnvægið 

viðhelst leiðir það síðar til dauða. Þannig er það útskýrt hversu mikilvægt þetta 

jafnvægi er lífverum (Nelson-Jones, 2000, bls. 149). 

Violet Oaklander (f.1927) notaði Gestalt kenninguna mikið í sinni vinnu 

með börnum og unglingum. Hún hvetur einstaklinga til að nota ímyndunaraflið 

í ráðgjöfinni, þá sérstaklega börn og unglinga. Hún telur að þessi ímynd sem 

verður til sé um margt lík raunverulegu lífi einstaklinganna. Þannig sé hægt að 

átta sig á mörgu í fari einstaklings með því að skoða ímyndaðan heim hans. 

Þetta fær einstaklinga oft til að átta sig á raunverulegum vanda sínum en 

ímyndaði heimurinn varpar oft ljósi þar á. Sú mynd sem ráðþegar draga upp 

með ímyndun sinni er greind með aðstoð ráðgjafans. Þá hvetur hann ráðþega 

til að taka ábyrgð á myndinni og því sem þeir hafa um hana að segja. Oaklander 

taldi einnig mikilvægt að fylgjast með líkamsstöðu og svipbrigðum barna og 

unglinga í ráðgjöf. Einnig spurði hún beinna spurninga eins og „Passar þessi 

ímyndaða mynd að einhverju leyti við lífið þitt?“ (Geldard og Geldard, 2008, 

bls. 36). 

3.3 Ráðgjöf tengd hugrænum atferliskenningum 

Fleiri kenningar fræðimanna hafa sett svip sinn á fjölbreytileika ráðgjafar. 

Atferliskenningar fóru að ryðja sér til rúms í kring um árið 1950 og voru þær 

nokkuð frábrugðnar þeim kenningum sem fyrir voru. Þær einblína á að skoða 

hegðun einstaklinga, tilgang hennar og áhrifaþætti. Þá eru styrkingar notaðar 

til að auka eða draga úr hegðun, ýmist jákvæðar styrkingar eða neikvæðar. Sem 

dæmi um upphafsmenn atferliskenninga eru Ivan Petrovich Pavlov (1849–

1936), B.F. Skinner (1904–1990) og Albert Bandura (f.1925) (Corey, 2013b, 

bls. 225–227). Síðar þróuðust þessar kenningar í hugrænar atferliskenningar 

sem hafa að flestu leyti svipaða uppbyggingu en þó einnig sína sérstöðu. 

Þeir fræðimenn sem lögðu grunn að þeirri hugrænu atferlismeðferð sem 

notast er við í ráðgjöf í dag eru Albert Ellis (1913–2007) og Aaron Beck (f. 

1921). Ellis var fæddur í Bandaríkjunum og var mikið veikur sem barn. Hann 

hafði ekki góða líkamlega heilsu sem fullorðinn en lifði þrátt fyrir það mjög 

frjálslegu og drífandi lífi þar til hann lést 93 ára að aldri. Kenning hans um 

rökræna tilfinningarlega atferlishyggju (e. rational emotive behavior therapy) 

er sú þekktasta af hans verkum. Beck var einnig fæddur í Bandaríkjunum og 

var einnig mikið veikur sem barn. Eftir veikindin upplifði hann mikla streitu 

og andlega vanlíðan vegna heilsu sinnar en notaði þá reynslu til að þróa 

atferliskenningar sínar. Hans kenning er kölluð hugræn meðferð (e. cognitive 

therapy) og saman hafa þessar kenningar haft mikil áhrif í ráðgjöf víða um 

heim.  Í kenningum Ellis og Becks er hegðun enn höfuðatriðið og með 

kerfisbundnum hætti er reynt að hafa áhrif á hana en einnig er lögð áhersla á 

að breyta hugarfari. Hvort sem um ræðir að koma í veg fyrir ákveðna hegðun, 

kenna nýja og betri hegðun, auka eða draga úr tíðni hennar. Ábyrgðin er lögð 

að miklu leyti á ráðþegann og fyrir hann eru lögð ákveðin verkefni sem hann 

þarf að sinna. Ráðgjafi hjálpar ráðþega að skilja sjálfan sig og átta sig á hvaða 

hegðun og hugarfar honum finnst æskileg og hvað er síður æskilegt (Corey, 

2013b, bls. 264–268 og 278–282). 

Ráðgjöf sem byggist á hugrænum atferliskenningum einkennist af 

fjölbreyttum aðferðum og er orðin mjög útbreidd víða um heim. Hún er þekkt 

á Íslandi og hefur verið um nokkurn tíma. Árið 1987 var stofnað félag hér á 

landi sem heitir Íslenska félagið um hugræna atferlismeðferð og hefur 

félagsmönnum þar fjölgað jafnt og þétt. Hugræn atferlismeðferð er nú orðin 

ein af þeim algengustu sem notast er við í íslensku heilbrigðiskerfi (Dattilio og 

Eiríkur Örn Arnarsson, 2007, án bls.) Aðferðir hugrænnar atferlisfræði í 

ráðgjöf henta börnum og unglingum oft vel. Þá er þeim meðal annars hjálpað 

að segja sögu sína, kennt að skynja tilfinningar sínar og skilja þær og byggja 

upp jákvæða sjálfsmynd. Ef börnum eru kenndar aðferðir eins og þær sem 

tilheyra hugrænum atferliskenningum getur það staðið með þeim allt lífið. Þau 

grípa þá frekar til þessara aðferða ef eitthvað bjátar á og eru því betur í stakk 

búin til þess að takast á við vandamál af ýmsu tagi. Því fyrr sem einstaklingar 

læra ákveðnar aðferðir til að leysa úr vandamálum því meiri líkur er á því að 

þeir tileinki sér þær og noti að jafnaði. Þetta á við um, svo dæmi sé tekið, að 

læra að höndla tilfinningar eins og reiði, kvíða og hræðslu. Læri börn sérstakar 

aðferðir til að bregðast við þeim tilfinningum er hægt að minnka líkur þess að 

þær verði þeim til vandræða síðar meir. Þetta á einnig við um hegðun. Gott er 

fyrir börn að læra snemma að venja sig af slæmri hegðun eða sneiða hjá henni. 

Einnig er hægt að kenna þeim með þessum aðferðum að draga sjálf úr hegðun 

sem telst óæskileg og auka á móti hegðun sem telst æskileg. Ekki er hægt að 

ætlast til þess að börn hafi þann aga og þroska sem þarf til þess að stjórna sér 

svona sjálf. Til þess er ráðgjöfin að styðja við þau í ferlinu (Geldard og 

Geldard, 2008, bls. 71–72). 

Þunglyndi er einn af þeim alvarlegu andlegu sjúkdómum sem geta hrjáð 

börn og unglinga. Það er alvarlegt ástand sem í mörgum tilfellum versnar með 

aldrinum og getur haft margvísleg neikvæð áhrif á líf einstaklinga síðar meir. 

Börn geta þróað með sér þunglyndi þegar þau lenda í alvarlegum áföllum á 

borð við þegar foreldrar þeirra skilja. Nú eru skilnaðir algengari en þeir voru 

og því stór hópur barna sem upplifir skilnað foreldra. Algengt er að börn taki 

það mjög nærri sér og hafi ekki þroska eða getu til að takast á við þá vanlíðan 

sem fylgir og er það í raun eðlilegt. Börn eiga oft erfitt með að skilja aðstæður 

foreldra sinna og mörg hver óttast að þau beri sjálf ábyrgð á skilnaðinum. Að 

þau hafi gert eða sagt eitthvað sem varð til þess að foreldrarnir skildu. 

Niðurstöður rannsókna hafa leitt í ljós að hópráðgjöf þar sem hugrænar 

atferliskenningar eru hafðar að leiðarljósi hafa reynst börnum vel sem glíma 

við þunglyndi. Einnig hefur komið í ljós að þunglyndi tengist hugsun frekar en 

lundarfari einstaklinga. Það passar því vel að hugrænar atferliskenningar séu 

árangursríkar í vinnu með þunglyndi (Karami, Ghasemzadeh, Saadat, 

Mazaherid og Zandipour, 2012, bls. 77–81). 

Þegar unnið er með hugrænar atferliskenningar í ráðgjöf eru nokkur 

markmið sem oft eru höfð að leiðarljósi. Meðal þeirra eru að kenna ráðþegum 

að vera meðvitaðir um neikvæðar hugsanir sem oft eru ómeðvitaðar, að þekkja 

sambandið milli hugsunar, hegðunar og afleiðinga, að komast yfir og vinna úr 

vandamálum í hegðun og að læra að slaka á (Nelson-Jones, 2015, bls. 225 og 

291). Lögð er áhersla á mikilvægi þess hvernig hugsun okkar og hegðun 

tengist. Hugsunin eða hugarstarfið ákvarðar þá hegðun sem við framkvæmum. 

Hvað við hugsum og hvernig við hegðum okkur er tengt því hvernig við túlkum 

og metum þær aðstæður sem við lendum í. Þessi túlkun einstaklinga er mjög 

ólík eftir trú þeirra, afstöðu, ályktunum og innri orðræðum. Þess vegna skiptir 

hugsun einstaklinga ekki síður máli en hegðunin sjálf (Corey, 2013b, bls. 296). 

3.4 Ráðgjöf tengd breiðum grundvelli kenninga 

Mikið er um nýjar aðferðir í ráðgjöf og verður farið yfir nokkrar þeirra hér á 

eftir. Ein af þeim er stutt lausnamiðuð meðferð (e.solution-focused brief 

therapy). Sú aðferð snýst um að einblína á framtíðina með ákveðið markmið 

að leiðarljósi. Lögð er áhersla á styrkleika og seiglu einstaklinga og að þeir 

sætti sig við veikleika sína. Reynt er að fá einstaklinga til að horfa á hvað í 

þeirra lífi er gott og hvað þeir eru ánægðir með. Með það í huga er svo leitað 

leiða til að bæta það sem einstaklingar eru síður ánægðir með (Corey, 2013b, 

bls. 364–365). Þessi aðferð hefur reynst einstaklingum sem þjást af kvíða vel. 

Hún gerir það að verkum að ráðþegar sjá að það er til lausn á vandamálum 

þeirra og auðveldar þeim að einblína á lausnina (Nelson-Jones, 2015, bls. 343). 

Önnur aðferð sem hefur verið notuð síðan uppúr 1990 er frásagnar meðferð 

(e. narrative therapy). Þær aðferðir snúast um að fá ráðþega til að búa til 

túlkandi sögur því í þeim leynist gjarnan saga þeirra og viðhorf til lífsins. 

Ráðgjafar hlusta svo með athygli á sögurnar og spyrja spurninga sem geta 

orðið til þess að einstaklingar sjá ný sjónarhorn eða taka eftir nýjum atriðum í 

sögunum. Áhersla er lögð á virka hlustun eins og í ráðgjöf almennt en einnig 

er lagt uppúr því að forðast að greina eða stimpla ráðþega. Þegar ráðþegar búa 

til sögur um lífsreynslu sína opnast augu þeirra gjarnan fyrir nýjum leiðum og 

merkingu í sambandi við tilfinningar, hugsun og hegðun. Þeir fá þá gjarnan 

nýja sýn á lífið og sjá nýjar leiðir til að leysa úr sínum vandamálum (Corey, 

2013b, bls. 374–376). 

Jákvæðni meðferð (e. positive therapy) er ein þeirra nýju hugmynda í 

ráðgjöf sem hafa notið vinsælda. Aðferðin snýst um að virkja ráðþega í að 

hugsa jákvætt en það er talið hafa góð áhrif á líðan þeirra. Það virðist vera 

gagnvirkt samband á milli vanlíðunar eða þjáningar einstaklinga og svo 

lífshamingju þeirra. Því skiptir miklu máli að hjálpa einstaklingum að þróa 

með sér aðferðir til að auka lífshamingju sína, styrkja seiglu og efla styrkleika. 

Með þessari jákvæðni og eflingu er talið að hægt sé að minnka líkur á 

andlegum kvillum og auka líkur á því að einstaklingar verði heilbrigðir og 

blómstri (Nelson-Jones, 2015, bls. 383).  

Meðal annars með bættum samgöngum og þróun samfélaga heimsins eru 

þau orðin mun fjölmenningarlegri en áður. Nemendahópar verða því 

fjölbreyttari bæði með tilliti til uppruna en einnig þegar horft er á námsstíl, 

áhugamál, félagslega stöðu, fjárhag og svo framvegis (Ferguson o.fl., 2012, 

bls. 1). Einstaklingar með ólíkan uppruna geta haft mjög ólíka sýn hvað varðar 

barnauppeldi og nám barna. Það sem er leyfilegt í einum menningarheimi getur 

verið fordæmt í öðrum. Þetta er mikilvægt að hafa í huga í ráðgjöf (Geldard og 

Geldard, 2008, bls. 262). Þessi þróun hefur skapað grundvöll fyrir nýjar 

kenningar í ráðgjöf sem fjalla um fjölmenningarlega meðferð (e. multicultural 

therapy). Þar er markmiðið að aðferðir nái til allra sama hvort þeir búa í 

upprunalandi sínu eða eru innflytjendur í nýju landi. Ráðgjafar þurfa að geta 

beitt margvíslegum aðferðum sem hafa bæði þróast í vestrænum 

menningarheimum sem og öðrum ólíkum menningarheimum. Þeir þurfa einnig 

að vera meðvitaðir um menningarlegar skoðanir sínar og geta lagt þær til hliðar 

þegar þeir aðstoða einstaklinga með ólíkar skoðanir. Markmiðið þarf alltaf að 

vera meðferðin og að aðstoða ráðþegann með sín vandamál (Nelson-Jones, 

2015, bls. 435–436). Vegna þessa fjölbreytileika sem er að aukast í flestum 

löndum heims er þörfin fyrir fjölmenningarlega skólaráðgjöf orðin mikil. 

Skólaráðgjafar eins og aðrir ráðgjafar þurfa að vera meðvitaðir um þann mikla 

fjölbreytileika sem einkennir skóla nútímans (Anghela og Lupu, 2013, bls. 32–

35). 

4. Skólaráðgjöf og áhrif hennar 

Það sem bestu og vitrustu foreldrar 

vilja barni sínu til handa 

hlýtur samfélagið að vilja 

fyrir öll börn 

(John Dewey, 2000, bls. 13). 

Það er við hæfi að hefja þessar vangaveltur um skólaráðgjöf á orðum 

fræðimannsins John Dewey sem tekur hér fram að samfélög hljóti að vilja að 

öll börn þeirra fái sem allra besta umönnun. Skólaganga barna fellur þar undir 

og því hljóta samfélög að vilja bjóða börnum sínum upp á sem besta menntun. 

Skólastarf er fjölbreytt og oft flókið og byggir á samvinnu margra aðila, 

kennara og annarra starfsmanna en síðast en ekki síst nemenda og aðstandenda 

þeirra. Allir þessir aðilar vinna að sameiginlegu markmiði, að nemendur fái 

sem besta menntun, þroskist og dafni.  

Skólaráðgjöf er þjónusta í skólum sem er veitt af skólaráðgjöfum, 

einstaklingum sem hafa hlotið viðeigandi háskólamenntun á sviði ráðgjafar 

eða sálfræðilegra meðferða. Þeir hjálpa nemendum með margvísleg 

viðfangsefni, að læra að þekkja sjálfa sig, styrkleika sína og veikleika, læra að 

treysta sjálfum sér og öðrum og bæta færni í samskiptum. Þannig geta 

nemendur náð þeim þroska sem ætlast er til á hverju aldursskeiði fyrir sig. Það 

hjálpar nemendum að standa sig betur í náminu, þeir verða heilsteyptari 

einstaklingar fyrir vikið og tilbúnari til að takast á við það sem framtíðin færir 

þeim. Einnig aðstoða skólaráðgjafar þá nemendur sem hafa lent út af sporinu 

á einhvern hátt. Hjálpa þeim að komast á beinu brautina og kenna þeim aðferðir 

til að komast hjá árekstrum. Þannig fyrirbyggja þeir ýmis vandamál sem upp 

geta komið og hafa jákvæð áhrif á nemendur bæði í persónulegum málum sem 

og þeim sem tengjast skólagöngunni (Yuksel-Sahin, 2012, bls. 333–334). 

Í mörgum vestrænum ríkjum hefur skólaráðgjöf verið að þróast hratt á 

síðustu árum og skipar hún sífellt stærri sess í skólastarfi. Mikil áhersla er lögð 

á að kennarar sinni námslegri hlið skólastarfsins og fylgi þeim römmum sem 

settir eru með lögum og námskrám. Þá geta skólaráðgjafar verið mikilvægir til 

að styðja við nemendur og kennara. Þeir geta séð um að sinna andlegum og 

tilfinningalegum málum sem fylgja nemendum. Það er talið mikilvægt þar sem 

vanlíðan og andleg vandamál nemenda geta haft áhrif á námsgetu þeirra og 

þátttöku í skólastarfinu. Niðurstöður rannsókna hafa sýnt að ráðgjöf getur verið 

mjög áhrifarík þegar styðja á við andlega heilsu barna og unglinga. Góð ráðgjöf 

getur stuðlað að bættum samskiptum innan fjölskyldna, veitir stuðning í sorg 

vegna ástvinamissis, þjálfar reiðstjórnun og vinnur með þau margvíslegu 

vandamál sem geta hrjáð unga einstaklinga. Ráðgjöf getur því verið 

mikilvægur hluti skólastarfs svo það gangi eins vel og mögulegt er (Alotaibi, 

2015, bls. 22). 

Ekki er litið á almenna ráðgjöf sem fullgilda fræðigrein í öllum 

samfélögum. Þó hefur hún víða verið að styrkjast jafnt og þétt og er 

skólaráðgjöf þar á meðal. Skólaráðgjöfin er yngri fræðigrein og því komin 

styttra í þróuninni sem slík. Hún hefur verið að hasla sér völl bæði í tengslum 

við heilbrigðismál en þó aðallega menntunarfræði og skólastarf. Með aukinni 

áherslu á skólagöngu fólks víða um heim hefur þörfin fyrir skólaráðgjafa aukist 

(Rubin, 2014, bls. 3646–3648). Eitt af því sem einkennir fræðigreinar er að 

viðurkennd menntun liggur þeim að baki. Skólaráðgjöf er ekki alls staðar orðin 

sjálfsögð þjónusta í skólastarfi. Ein ástæða þess gæti verið sú að víða er skortur 

á framboði á formlegri menntun fyrir skólaráðgjafa. Fræðimenn hafa bent á 

mikilvægi þess að hver fræðigrein hafi öfluga menntun á bak við sitt fólk. 

Þannig væri mikilvægt að efla og samræma þá menntun sem til dæmis 

skólaráðgjafar þurfa að afla sér til að geta starfað sem slíkir. Oftar en ekki eru 

skólaráðgjafar menntaðir í ráðgjöf en ekki sérstakri skólaráðgjöf. Því þurfa þeir 

gjarnan að aðlaga þá þekkingu og þau fræði sem þeir hafa lært að skólastarfinu 

um leið og þeir byrja að vinna í skóla. Þessi aðlögun getur reynst ráðgjöfum 

flókin og því er mikilvægt að efla menntun í skólaráðgjöf (Rubin, 2014, bls. 

3646–3648; Luxmoore, 2014, bls. 11–12). Það sama gildir um kennarastarfið 

en ekki hefur alltaf verið litið á kennarastéttina sem fagstétt. Það viðhorf hefur 

verið að breytast hratt síðustu áratugi og með kröfum um háskólamenntun 

meðal annars hefur starfið verið að taka á sig mynd fagstéttar (Nanna Kristín 

Christiansen, 2011, bls. 58). Einnig hafa menn bent á að virðing skipti miklu 

máli fyrir fagstéttir og í Finnlandi sem þykir framarlega í menntamálum er 

mikil virðing borin fyrir kennarastarfinu. Hún kemur ekki einungis frá 

almenningi, foreldrum og kennurum heldur einnig frá stjórnvöldum, 

kennaramenntuninni og í menntastefnu landsins svo dæmi séu tekin (Sigrún 

Aðalbjarnardóttir, 2015, bls. 11–12). 

Áhrif góðrar skólaráðgjafar geta verið mjög jákvæð bæði fyrir nemendur, 

kennara sem og skólastarfið í heild sinni. Það á einnig við ef kennarar þekkja 

til aðferða ráðgjafarinnar. Nemendur þurfa að fá ákveðna athygli frá kennara 

sínum  til að líða vel. Ef kennari nálgast nemendur sína á kaldan og hlutlausan 

hátt ber það lítinn árangur bæði fyrir nemandann og kennarann sjálfan. 

Nemendur hafa þörf fyrir að eiga samræður, fá athygli, hvatningu, 

væntumþykju, uppörvun, viðurkenningu og virðingu frá kennara sínum 

(Cojocariu, 2013, bls. 1599). Jákvæð samskipti eru talin eitt af því 

mikilvægasta í farsælu skólastarfi. Í niðurstöðum rannsóknar á skólastarfi á 

Íslandi kom í ljós að þar sem hegðunarvandi var minnstur var skólastarfið í 

mestu jafnvægi. Þar var besti starfsandinn, kennurum fannst þeir hafa góð tök 

á starfinu og jákvæð viðhorf ríktu gagnvart foreldrum og nemendum (Gerður 

G. Óskarsdóttir, 2014, bls. 167–168). Í nútíma samfélögum eru andlegir, 

félagslegir og hegðunarlegir erfiðleikar hjá börnum og unglingum að færast í 

aukana. Það rennir stoðum undir þá staðreynd að meiri þörf er nú í skólum fyrir 

þjónustu svo sem skólaráðgjöf. Hún hefur smám saman verið að taka sér 

bólfestu sem sjálfstæð fræðigrein. Það hefur sýnt sig að hún getur verið 

áhrifarík til að draga úr hættu á því að börn og unglingar þrói með sér andlega 

kvilla svo sem þunglyndi og kvíða (Alotaibi, 2015, bls. 25). 

Í Bretlandi er talið að um 70.000 – 90.000 unglingar leiti sér ráðgjafar á ári 

hverju. Þá er einnig talið að einn af hverjum sautján unglingum geti sýnt 

sjálfsskaðandi hegðun og ein af hverjum 30 stúlkum á aldrinum 13–15 ára hafi 

reynt að stytta sér aldur eða skaðað sig. Talið er sjálfsvíg ungra drengja hafi 

aukist um 75% á síðustu tíu árum. Þetta eru háar tölur og sláandi. Aðgengi 

barna og unglinga að ráðgjöf hefur því víða verið aukið og eru um 61–85% 

skóla í Bretlandi að bjóða nemendum sínum upp á skólaráðgjöf. Ástæður þess 

að skólaráðgjöf hefur náð að þróast eins og raun ber vitni í Bretlandi er talin 

vera aukinn sýnileiki hennar, betra nám í boði fyrir ráðgjafa, aukin fagmennska 

og áhersla á rannsóknir (Alotaibi, 2015, bls. 22). Sýnt hefur verið fram á að 

skólaráðgjöf hafi sérstaklega góð áhrif á námsframfarir drengja. Hún virðist 

einnig hafa jákvæð áhrif á drengi og stúlkur hvað varðar slæma hegðun en það 

dregur verulega úr óæskilegri hegðun þegar nemendur fá viðeigandi ráðgjöf og 

aðstoð (Carell og Hoekstra, 2014, bls. 67–68). Fleiri fræðimenn hafa sýnt fram 

á að það eru tengsl milli andlegrar líðanar nemenda og námsgetu þeirra. Sú 

staðreynd skapar þörf fyrir aukna ráðgjöf í skólum en með öflugri ráðgjöf er 

hægt að bæta velferð og andlega líðan nemenda til muna (Alotaibi, 2015, bls. 

25). 

4.1 Starf skólaráðgjafa 

Sumir hafa skilgreint starf skólaráðgjafa þannig að þeir geri sitt besta við að 

hlusta á einstaklinga, skilja þá og vinna með þeim að lausn vandamála. Þeir 

dæma ekki eða greina einstaklinga heldur gefa ráð um aðferðir sem henta 

hverjum einstakling fyrir sig (Alotaibi, 2015, bls. 21–22). Skólaráðgjafar eru 

ekki einungis til staðar í skóla til þess að vera góðir hlustendur heldur snýst 

starf þeirra um hvað þeir gera við þær upplýsingar sem þeir fá, hvernig þeir 

hlusta á það sem ekki er sagt upphátt og hvernig þeir skynja þær tilfinningar 

sem koma fram hjá ráðþegum (Luxmoore, 2014, bls. 18–19). Skólaráðgjafar 

vinna með öllum nemendum skóla, einnig þeim sem hafa sérþarfir í námi.  Þeir 

geta líka stutt kennara og fjölskyldur nemenda með sérþarfir sem og annarra 

nemenda (Sink, Edwards og Eppler, 2012, bls. 31). Þeir hafa oft jákvæð áhrif 

á skólastarf þannig að bæði nemendum og starfsfólki líði vel. Einnig geta þeir 

tekið þátt í að skapa öruggt umhverfi þar sem einstaklingum finnst þeir vera 



20 

metnir að verðleikum og skipta máli. Það leiðir af sér betri líðan sem og meiri 

árangur í starfi hjá kennurum og námi hjá nemendum (Luxmoore, 2014, bls. 

12). 

Mikilvægt er að skilja nemendur til að skilja fullkomlega hvernig skólastarf 

gengur fyrir sig. Hvað er það sem nemendur ræða sín á milli og hverjar eru 

skoðanir þeirra? Þetta er eitt af því fjölmarga sem skólaráðgjafar fást við í sínu 

starfi. Kynnast nemendum og greina þannig gang skólastarfsins á dýpri hátt. 

Það skiptir miklu máli að nemendur séu hafðir með í ráðum og þeir séu spurðir 

álits ef breytingar eru í vændum. Einnig getur verið mjög mikilvægt að ræða 

við nemendur um almenn málefni svo sem einelti, getnaðarvarnir og fleira af 

þeim toga. Í slíku fræðslu- og forvarnarstarfi ræða skólaráðgjafar gjarnan við 

nemendahópa, ýmist heila bekki eða fyrirfram ákveðna hópa. Í þeim umræðum 

koma oft fram ólíkar skoðanir sem þroskar nemendur en opnar einnig augu 

starfsfólks fyrir mikilvægum málum eins og einelti. Mikilvægt er að gefa 

nemendum tækifæri á að tjá sig um margvísleg málefni. Það auðveldar 

starfsfólki að skilja nemendur sem verður til þess að skólastarfið gengur oft 

betur fyrir sig (Dahir og Stone, 2012, bls. 460–461). Skólaráðgjafar í Tyrklandi 

sem starfa í skólum byggðum á verklegu námi (e. vocational high schools) telja 

að sú leiðsögn og ráðgjöf sem þar fer fram sé árangursrík og jákvæð fyrir 

skólastarfið. Þeir telja þó að hægt væri að aðlaga þeirra aðferðir og verkefni 

betur að þessum verklegu skólum en þeir eru taldir með betri skólum í 

Tyrklandi og hafa á sér ákveðinn gæðastimpil (Torunoğlu og Gençtanırı, 2015, 

bls. 374–375). 

Nauðsynlegt getur verið fyrir skólaráðgjafa að útskýra ráðgjöfina vel bæði 

fyrir samstarfsmönnum sínum sem og nemendum skólans. Það getur svarað 

spurningum sem enginn þorir að spyrja og aukið líkur á því að einstaklingar 

nýti sér ráðgjöfina. Ekki er talið gott að ráðgjafar séu dularfullir og hljóðir um 

ráðgjöfina og það sem fram fer í henni. Frekar er talið árangursríkt að þeir séu 

opnir og tjái sig reglulega um tilgang ráðgjafarinnar en leggi samt áherslu á 

þann trúnað sem ríkir í henni. Þegar skólaráðgjafar ræða við nemendur er gott 

að þeir leggi áherslu á að í ráðgjöf megi ræða allt. Sem dæmi má nefna 

tilfinningar, sambönd við aðra einstaklinga, minningar og upplifanir. Alvarleg 

vandamál þurfi ekki endilega að vera til staðar því hversdagsleg atriði eins og 

tilfinningar og samskipti geta auðveldlega haft truflandi áhrif. Þá getur verið 

betra að setjast niður og ræða þessi atriði við skólaráðgjafa eða aðra sem 

nemendur treysta. Mikilvægt er að taka fram við nemendur að skólaráðgjafar 

koma ekki í staðinn fyrir kennara, foreldra eða aðra. Að leita til þeirra er 

valmöguleiki og eru þeir boðnir og búnir til að aðstoða nemendur með allt sem 

þeir kunna að vera að velta fyrir sér. Einnig er gott að útskýra vel þann trúnað 

sem skólaráðgjafar eru bundnir en þeir vinna eftir sömu siðareglum um trúnað 

og annað starfsfólk skóla. Nemendur þurfa einnig að vita hvernig þeir eigi að 

nálgast skólaráðgjafann og panta sér tíma. Að lokum ætti skólaráðgjafi að taka 

fram að skólaráðgjöf sé fyrir alla, þó nemandi standi sig vel í námi og gangi 

allt í haginn þýðir það ekki að hann sé aldrei með vangaveltur sem væri ef til 

vill gott að ræða við traustan aðila (Luxmoore, 2014, bls 36–38). 

4.2.1 Sýnileiki skólaráðgjafa í skólastarfi 

Talið er árangursríkast að skólaráðgjafar séu vel sýnilegir í skólastarfinu 

(Rückert, 2015, bls. 38–39; Sink, Edwards og Eppler, 2012, bls. 109; 

Luxmoore, 2014, bls. 13–14). Til að auka samvinnu og sýnileika geta þeir tekið 

þátt í ýmsum verkefnum. Sem dæmi má nefna skipulag á kynfræðslu, fræða 

starfsfólk og aðstoða það, skipuleggja jafningjafræðslu fyrir nemendur, halda 

vinnustofur fyrir foreldra og margt fleira. Til þess að nemendur þekki ráðgjafa 

skólans og treysti honum er gott að hann tali reglulega við nemendahópa, taki 

þátt í kennslu og leggi sig með því fram um að skapa sér traust nemenda 

(Luxmoore, 2014, bls. 13–14). Starfsfólk í skólum þarf ekkert síður á ráðgjöf 

að halda en nemendurnir.  Fullorðnir einstaklingar glíma oft við tilfinningalega 

vanlíðan hvort sem hún er tengd vinnunni eða persónuleg. Kennarastarfið getur 

oft og tíðum verið flókið og lýjandi starf og þá getur verið mikil hjálp í því að 

ræða málin við skólaráðgjafa sem þekkir vel til í skólanum, bæði starfsfólk og 

nemendur. Þannig geta skólaráðgjafar í skólum bætt líðan starfsfólks og 

nemenda svo um munar og því er það ef til vill sparnaður fyrir skólastofnunina 

að ráða til sín skólaráðgjafa. Það getur minnkað forföll kennara sökum 

langvarandi streitu og erfiðleika í starfi (Luxmoore, 2014, bls. 20 – 21).  

Fræðimenn hafa einnig bent á ákveðna galla við sýnileika skólaráðgjafa og 

meðal annars þegar þeir vinna náið með kennurum. Nemendur geta þá farið að 

efast um tryggð ráðgjafanna og gætu þar af leiðandi hætt við að leita til þeirra 

með vandamál sín. Sérstaklega ef það væru vandamál í tengslum við ákveðna 

kennara eða foreldra. Nemendur gætu þá óttast að þeir aðilar myndu frétta af 

því sem færi fram í ráðgjöfinni. Það er þó algengara að menn telji sýnileika 

skólaráðgjafa mikilvægari því þá er þjónusta hans nýtt betur sem hefur mjög 

jákvæð áhrif á skólastarfið í heild (Luxmoore, 2014, bls. 20 – 21). Þar má nefna 

áhrif eins og að draga úr kvíða, bæta andlega líðan og minnka þær slæmu 

afleiðingar sem kvíði og andlegir kvillar geta haft á líf einstaklinga (Luxmoore, 

2014, bls. 13–14; Carell og Hoekstra, 2014, bls. 67–68; Alotaibi, 2015, bls. 

25).   

4.2.2 Innleiðing skólaráðgjafar 

Ljóst er að það er mikil vinna að koma á ráðgjöf í skóla þar sem hún hefur ekki 

verið áður. Mennirnir halda gjarnan fast í hefðir og því getur verið ærið 

verkefni að innleiða nýja þjónustu sem þessa. Skólaráðgjafar sem hefja starf í 

skóla sem þekkir ekki til þjónustunnar, kvarta gjarnan yfir því að þeir séu ekki 

teknir alvarlega eða að þeir séu jafnvel hunsaðir. Það er í raun eðlilegt að 

starfsmenn og nemendur gleypi ekki allir við nýjungum sem þessum sem og 

treysti að fullu nýjum starfsmanni um leið og hann hefur störf. Í sumum 

tilfellum breytir engu hver menntun einstaklingsins er eða hvaða starfsheiti 

hann hefur. Skólaráðgjafar þurfa því að vera þolinmóðir og vinna sér inn traust 

starfsfólks og nemenda smátt og smátt. Einnig þurfa þeir að taka virkan þátt í 

skólastarfinu án þess þó að grípa fram fyrir hendurnar á öðrum starfsmönnum. 

Þetta á líka við um hversdagslega hluti eins og að grípa inní slagsmál á 

ganginum eða taka til hendinni þegar þörf er á því í daglegu starfi skólans. Sem 

sagt, láta sig varða um skólastarfið og allt sem fram fer innan veggja skólans 

(Luxmoore, 2014, 17–18).  

Þegar innleiða á skólaráðgjöf í skólastarf skiptir máli að skapa þau viðhorf 

að ekki sé skammarlegt að nýta sér hana heldur sjálfsagt að nota þessa þjónustu 

sem í boði er. Þá geta starfsmenn farið á undan með góðu fordæmi og nýtt sér 

ráðgjöfina. Skólaráðgjöfum getur fundist erfitt að hugsa til þess að fá 

samstarfsmenn sína í ráðgjöf en það þarf ekki að vera neikvætt. Það getur haft 

mjög góð áhrif eins og kom fram hér að framan að starfsfólk leiti líka til 

skólaráðgjafans og sýni nemendum með því að ráðgjöf sé fyrir alla til hjálpar 

og stuðnings en ekki til skammar. Í skólastarfi skiptir traust og trúverðugleiki 

mjög miklu máli. Að því sögðu er þó ekki verið að ætlast til þess að ráðgjafar 

séu fullkomnir og geri aldrei mistök. Það tekur tíma að vinna sér inn traust 

alveg eins og það tekur tíma að aðstoða einstaklinga sem koma í ráðgjöf. Ekki 

er hægt að ætlast til þess að ráðgjafi sem er að byrja í skóla bæti allt sem betur 

mætti fara strax á fyrstu viku. Skólaráðgjafar þurfa að sýna mikla þolinmæði 

þegar þeir hefja starf í nýjum skóla. Það gerist kannski ekkert stórkostlegt í 

fyrsta viðtalinu en með tímanum fara jákvæðar breytingar að líta dagsins ljós 

(Luxmoore, 2014, bls. 22). 

Skólar eru misjafnir og geta skólaráðgjafar mætt margvíslegum viðhorfum 

til skólaráðgjafar sem og ráðgjafar yfir höfuð. Sumir skólar eru mjög opnir 

fyrir því að samfélög þróast hratt og þjónusta eins og ráðgjafarþjónusta er að 

verða bæði aðgengilegri og algengari. Aðrir skólar halda fast í hefðir, eru stífir 

og lengi að aðlagast breytingum. Viðhorf eins og þau að ráðgjöf sé einungis 

fyrir þá veiku eða afbrigðilegu eru til enn þann dag í dag. Viðhorf starfsfólks 

og nemenda skipta mjög miklu máli og geta haft mikil áhrif á það hvernig 

skólaráðgjafi nær að sinna sínu starfi og hafa áhrif á skólastarfið (Luxmoore, 

2014, bls. 12; Alotuibi, 2015, bls. 18–19; Sink, Edwards og Eppler, 2012, bls. 

2–3). 

4.2.3 Hröð þróun skólasamfélaga og nýjar stefnur 

Nýjar stefnur í nútíma skólastarfi hafa áhrif á starf skólaráðgjafa. Dreifð 

stjórnun er ein aðferðin sem hefur verið notuð síðustu ár í skólastofnunum. 

Skólastjórinn fer þá ekki einn með stjórnina heldur vinna starfsmenn saman að 

ýmiskonar skipulagsvinnu og taka þannig þátt í að móta stefnu skólans og starf. 

Mikil samvinna og teymisvinna dreifir þannig ábyrgðinni og allir geta komið 

skoðunum sínum á framfæri og unnið að því að ná sem bestum niðurstöðum. 

Skólaráðgjafar geta verið öflugir í slíkri teymisvinnu, koma gjarnan fram með 

ný sjónarhorn á málefnin og sjá oft mál með öðrum augum en kennarar og 

skólastjórnendur. Það getur verið gott að horfa á þau mál sem upp koma frá 

eins mörgum sjónarhornum og hægt er til að finna bestu niðurstöðu sem kostur 

er á. Það hefur jákvæð áhrif og stuðlar að bættu skólastarfi sem skilar sér í 

bættu námi nemenda. Með þessari stjórnunaraðferð eru foreldrar einnig virkari 

þátttakendur í skólastarfinu því oft er leitað eftir skoðunum þeirra áður en 

ákvarðanir eru teknar (Dahir og Stone, 2012, bls. 96–97). 

Með hraðri þróun samfélaga hafa ýmsar breytingar orðið á skólastarfi 

undanfarin ár og má nefna sem dæmi aukna samvinnu við foreldra. Einnig er 

uppeldishlutverk skóla víða orðið meira en það var sökum breyttra 

fjölskylduaðstæðna (Sigrún Harðardóttir, 2015, 205; Nanna Kristín 

Christiansen, 2011, bls. 33). Sumir fræðimenn hafa gengið svo langt að 

fullyrða að það sé jafn nauðsynlegt að vinna með fjölskyldu einstaklings eins 

og einstaklinginn sjálfan, annars sé árangur ráðgjafarinnar lítill sem enginn. 

Samvinna foreldra og skólaráðgjafa er mikil og getur verið með fjölbreyttum 

hætti. Þar má nefna samskipti í gegnum tölvu eða síma sem og fundi þar sem 

foreldrar og ráðgjafi ræða saman. Einnig hafa sumir skólar boðið upp á 

vinnustofur á kvöldin fyrir foreldra sem skólaráðgjafar sjá gjarnan um. 

Foreldrum finnst oft gott að hitta aðra foreldra sem mögulega eru að glíma við 

svipuð vandamál eða verkefni tengd börnum sínum. Það kemur fyrir að 

foreldrar líta á skólaráðgjafann sem ákveðna ógn en ekki jafningja sem vill 

gefa ráð og vinnur að sama marki. Skólaráðgjafar verða að hafa það í huga og 

vanda samvinnu við foreldra svo ráðgjafavinnan skili sem bestum árangri 

(Luxmoore, 2014, bls. 141–143). Á Íslandi hefur foreldrasamstarf verið að 

aukast síðustu ár eins og annarsstaðar í heiminum. Sífellt er lögð meiri áhersla 

á þátttöku foreldra í skólastarfinu og sem dæmi um það líta sumir fagaðilar á 

foreldrasamstarf sem vísbendingu um gæði skólastarfs (Nanna Kristín 

Christiansen, 2011, bls. 17). 

Það er mikilvægt fyrir skólaráðgjafa að vera meðvitaðir um þá hröðu 

tækniþróun sem hefur átt sér stað síðustu áratugi. Þeir geta án efa nýtt sér þessa 

nýju tækni á margvíslegan hátt. Fræðimenn telja að tæknileg hæfni 

skólaráðgjafa sem snertir lög og siðareglur sé mikilvægust. Meðhöndlun gagna 

er einnig talin mikilvægt atriði og við þá vinnu er þarft að nýta sér þá tækni 

sem í boði er (Sabella, Poynton og Isaacs, 2010, bls. 609–610). Að hafa góða 

þekkingu á margmiðlun eins og vefsíðum og öðru slíku er einnig talið 

mikilvægt fyrir skólaráðgjafa. Meðal annars til þess að koma efni til skila til 

nemenda og forráðamanna þeirra.  Einnig er æskilegt er að þeir geti búið til 

góðar glærukynningar og sett efni skilmerkilega fram á vefsíðum skóla svo 

dæmi séu tekin. Niðurstöður rannsókna hafa sýnt að í sumum tilfellum eru 

skólaráðgjafar ekki að nýta sér tækni eins og þeir gætu gert sem er neikvætt 

því oft getur hún auðveldað viss atriði í starfi þeirra. Mikilvægt er að þeir haldi 

í við hraða þróun tækninnar og nýti sér hana til að auðvelda og bæta starf sitt 

(Sabella, Poynton og Isaacs, 2010, bls. 614–616). 

Skóli án aðgreiningar er stefna sem tekin hefur verið upp í mörgum skólum 

víða um heim. Markmið hennar er að allir nemendur fái sömu tækifæri í sínu 

námi og að líf þeirra nemenda sem hafa sérþarfir verði eins staðlað 

menningarlega eins og hægt er (Dahir og Stone, 2012, bls. 306–307). Á Íslandi 

var þess fyrst getið í lögum árið 1974 að skólum væri skylt að koma til móts 

við þarfir nemenda. Það var svo árið 1994 sem Salamanca-yfirlýsingin var 

samþykkt á Íslandi en þar kemur fram að skólar eigi að sinna nemendum sínum 

án sérstakrar aðgreiningar. Árið 2008 var svo stefnan um skóla án aðgreiningar 

formlega innleidd í íslenskt skólakerfi (Mennta- og menningarmálaráðuneytið, 

2015, bls. 7–8; Lög um grunnskóla nr. 91/2008). Skólaráðgjafar vinna mikið 

með nemendum sem hafa sérþarfir. Þeir eru meðvitaðir um að allir nemendur 

þurfi sinn tíma og mismikinn stuðning til að ná markmiðum sínum. Hver 

nemandi í skóla hefur sín sérkenni og allir hafa þeir mismunandi styrkleika 

(Dahir og Stone, 2012, bls. 286). Við vinnu með börnum með sérþarfir geta 

skólaráðgjafar haft mjög mikil áhrif og nýtt sér þekkingu sína í samskiptahæfni 

og samvinnu. Með því að kynna fjölbreyttar aðferðir í hópráðgjöf geta þeir 

aðstoðað kennara og sérkennara. Einnig geta þeir komið með íhlutun inn í 

bekkjarkennsluna og unnið þannig með fjölbreyttum nemendahópum að 

ýmsum málum sem upp geta komið í skólastarfinu (Dahir og Stone, 2012, bls. 

306–307). Skólaráðgjafar eru einnig taldir vera mikilvægir fyrir bráðger börn. 

Í rannsókn sem gerð var í Rúmeníu töldu kennarar og forráðamenn bráðgerra 

barna að mikilvægt væri að skólaráðgjafar kæmu að skipulagi náms fyrir 

bráðger börn (Ignat, 2011, bls. 595). 

Orsök og afleiðing eru mikilvægir þættir fyrir skólaráðgjafa að skoða til að 

geta leyst úr vandamálum á sem áhrifaríkastan hátt. Lengi vel störfuðu 

skólaráðgjafar einungis þannig að þeir sóttu þá nemendur sem þurftu á aðstoð 

að halda, reyndu sitt besta til að aðstoða þá og skiluðu þeim svo aftur. Þessi 

aðferð tekur mikinn tíma og þó að í sumum tilfellum sé þessi 

einstaklingsmiðaða ráðgjöf nauðsynleg eru til fjölbreyttar aðferðir í nútíma 

ráðgjöf sem oft virka vel og stuðla síður að aðgreingu (Dahir og Stone, 2012, 

bls. 65). Eins og hefur komið fram gefst hópráðgjöf vel í skólastarfi og vinnu 

með nemendum. Hún þykir skilvirk og árangursrík til þess að mæta þörfum 

nemenda. Einnig getur hún auðveldað nemendum að aðlagast hröðum 

breytingum nútíma samfélaga og haft jákvæð áhrif á námsárangur þeirra (Sink, 

Edwards og Eppler, 2012, bls. 109; Pérusse, Goodnough og Lee, 2009, bls. 

230). 

4.2 Kennarar og ráðgjöf 

Ljóst er að skólastarf snýst um flóknari hluti en bara það efni sem kennarar 

miðla til nemenda sinna. Kennarar hafa flóknari skyldur gagnvart nemendum 

sínum en þær að þjálfa huga þeirra og auka þekkingu í hefðbundnum fögum 

svo sem móðurmáli eða stærðfræði. Menn eru sammála um að hlúa þarf að 

fleiri þörfum nemenda en hinsvegar eru menn alls ekki sammála um hver á að 

gera það eða hvernig eigi að fara að því (King, 1999, bls. 1–2; Sigrún 

Aðalbjarnardóttir, 2007, bls. 144–145). Kennarar eiga oft samtöl við nemendur 

sína sem líkjast í sumum tilfellum meira ráðgjafarviðtölum en venjulegum 

samtölum. Þessi samtöl eru oft kölluð óformleg staðbundin ráðgjöf (e. informal 

situated counseling) og vara gjarnan stuttan tíma. Þau skipta samt sem áður 

miklu máli fyrir nemandann og því er mikilvægt að kennarar viti af þeim og 

kunni að bregðast við og vinna úr þeim á sem bestan hátt (Høigaard og 

Mathisen, 2008, bls. 293–298). 

Þekking kennara á ráðgjöf er talin vera mjög jákvæð.  Með þekkingu á 

aðferðum ráðgjafar geta kennarar ef til vill komið í veg fyrir ýmis vandamál 

eins og þau sem skapast af neikvæðri orðræðu milli nemenda. Nemendur eiga 

það til að vera dónalegir við hvorn annan og nota ljót orð þegar þeir reiðast 

samnemendum sínum. Það er mun algengara að nemendur noti orð þegar þeim 

sinnast við samnemendur sína, heldur en að þeir beiti líkamlegu ofbeldi. Slíkt 

andlegt ofbeldi er samt sem áður ekki síður alvarlegt og þegar nemendur hella 

sér yfir hvorn annan með ljótum orðum getur það haft slæm áhrif á andlega 

líðan. Þá er mjög mikilvægt að kennarar hafi þekkingu á grunnatriðum 

skólaráðgjafar. Með því að nýta sér hana geta þeir brugðist rétt við í 

kennslustundum verði þeir vitni að orðaskaki nemenda. Mikilvægt er að 

kennarar stuðli að góðum samskiptum við nemendur sína og hjálpi þeim að 

tileinka sér góð samskipti sín á milli (Georgiana, 2015, bls. 1085).  

Niðurstöður rannsóknar á þekkingu kennara á ráðgjöf leiddi í ljós að oft er 

ætlast til að kennarar séu meðvitaðir um ráðgjöf og leiðsögn í kennslu sinni. 

Bæði eru það skoðanir þeirra aðila sem þekkja til skólastarfs en einnig stendur 

það víða í námskrám að kennarar eigi að sýna nemendum sínum umhyggju. Í 

þessari rannsókn kemur einnig fram að kennurum finnst menntun á sviði 

leiðsagnar og ráðgjafar ábótavant í kennaranámi þeirra. Gerð er krafa um 

umhyggjusemi kennara í mörgum vestrænum skólasamfélögum og að þeir 

næri andlega heilsu nemenda. Til að geta sinnt sínum skyldum sem best skiptir 

miklu máli að kennarar og skólastjórnendur fái menntun í leiðsögn og ráðgjöf 

(Yuen, 2003, bls. 175–179). Eins og kemur fram hjá Sigrúnu Aðalbjarnardóttur 

(2007) eru kröfur til kennara orðnar meiri og flóknari en áður. Tekið er fram í 

námsskrám að kennarar eigi að efla félagslegan þroska nemenda sinna sem og 

að efla virðingu þeirra fyrir sjálfum sér, öðrum einstaklingum og umhverfinu. 

Á hverjum degi standa kennarar frammi fyrir ögrandi viðfangsefnum sem 

snerta gjarnan siðferðisleg málefni. Þannig má í raun segja að kennarar séu 

nokkurskonar siðferðilegir uppalendur nemenda sinna um leið og þeir eru 

mikilvæg fyrirmynd. Því er ljóst að starf kennara er ærið og hlutverk þeirra 

vandasamt. Menntun kennara hlýtur að vega þungt þegar kemur að hæfileikum 

þeirra til að standast þessar fjölbreyttu kröfur og hafa menn velt fyrir sér hvort 

þessum þáttum sé gefinn sá gaumur sem skyldi í kennaranámi (Sigrún 

Aðalbjarnar, 2007, bls. 144–145). 

Í rannsókn sem framkvæmd var í Hong Kong kom í ljós að kennaranemar 

töldu skort á þjálfun og kennslu í ráðgjöf og leiðsögn í kennaranámi sínu. 

Einnig fannst þeim kennaranámið skorta kennslu í almennri þekkingu eins og 

samskiptahæfni, félagsfærni og þjálfun í að takast á við sín persónulegu 

vandamál. Allir kennarar þurfa á því að halda að geta beitt slíkri færni í kennslu 

og því er talið mikilvægt fyrir kennara að hafa fengið kennslu um ráðgjöf og 

leiðsögn í námi sínu. Starfandi kennarar hafa tekið fram að þeir telja sig skorta 

þekkingu á umræddu efni. Þeir myndu gjarnan vilja fá betri kennslu og þjálfun 

í því að beita réttum aðferðum tengdum ráðgjöf og leiðsögn til nemenda sinna. 

Einnig kom fram að þeim fyndist í raun þessi samskipti við nemendur vera 

einn af grunnþáttum kennslu og því mjög mikilvæg þekking fyrir kennara að 

búa yfir (Lai-Yeung, 2014, bls. 36–41). Þrátt fyrir örar og miklar breytingar á 

starfi kennara vegna samfélagsbreytinga hefur kennurum ekki alltaf gefist 

ráðrúm til að þróa fagmennsku sína í samræmi við breytingarnar. Aukin 

uppeldisþáttur kennarastarfsins og meira foreldrasamstarf skapar í sumum 

tilfellum ákveðið ójafnvægi hjá kennurum. Þeir velta þá fyrir sér hvert þeirra 

hlutverk sé, hvar mörkin liggi milli kennara og foreldra og hver beri ábyrgð 

(Nanna Kristín Christiansen, 2011, bls. 56–58). 

Rannsóknir á menntun leikskólakennara hafa einnig vakið upp þá umræðu 

að ekki þyki nægileg áhersla lögð á ráðgjafarfræði í þeirra námi. Niðurstöður 

rannsókna hafa leitt í ljós að menntun leikskólakennara skortir oft skýr 

markmið í sambandi við skólaráðgjöf. Í kennaramenntun er gjarnan boðið upp 

á einhverja kennslu tengda skólaráðgjöf en oft er hún lítið skipulögð og 

tengingin við skólaráðgjöfina óskýr. Talið er mikilvægt að bæta þetta og koma 

inn í námið vel skilgreindri kennslu í skólaráðgjöf sem tekur mið af þeim 

markmiðum sem sett eru fram í námskrám. Skilgreina þarf markmið betur og 

þann grundvöll sem skólaráðgjöf byggir á. Þeir kennarar sem kenna lykilatriði 

í skólaráðgjöf þurfa einnig að vera menntaðir á því sviði svo kennslan verði 

áhrifaríkari (Masari, 2010, bls. 696–697). 

Margar þær aðferðir sem notast er við í ráðgjöf hafa verið notaðar í áratugi 

og hefur reynslan því sýnt hve áhrifaríkar þær eru. Eins og komið hefur fram 

er gott fyrir kennara að búa yfir þekkingu á ráðgjöf þannig að þeir geti brugðist 

rétt við þegar nemendur leita til þeirra. Eitt af því mikilvægasta í sambandi við 

að veita einstaklingi ráðgjöf er að kunna að hlusta. Flestir myndu ef til vill 

halda að hlustun fæli í sér nokkuð hlutlausa hegðun en í raun er þetta mjög virk 

hegðun. Mikilvægt er fyrir kennara að hlusta af athygli og einbeitingu á 

nemendur sína. Kennarar eru þó ekki alltaf í þeirri stöðu að geta gefið sig í að 

hlusta en þá er yfirleitt betra fyrir kennara að finna tíma sem hentar til að hitta 

nemandann og hlusta á hann þá, heldur en að gera það með hálfum hug og á 

hlaupum (King, 1999, bls. 11–12). Til að nemendur vilji tala við kennara sína 

um vandamál og annað sem upp kemur í skólastarfinu er mikilvægt að þeir 

treysti kennurunum. Traust er grundvallaratriði þegar hjálpa þarf 

einstaklingum. Sumir nemendur eiga erfitt með að treysta sökum slæmrar 

reynslu af því að treysta fullorðnum einstaklingum. Þeir nemendur beita því 

oft þeim ráðum að láta reyna á traust til kennaranna með einhverjum hætti. Þar 

má nefna ráð eins og að mæta seint í tíma eða á fundi með kennara, segja 

kennara lítilvægt leyndarmál, spyrja margra spurninga og gefa í skyn að þeir 

efist um aðferðir kennaranna. Mikilvægt er að kennarar þekki þessi viðbrögð 

nemenda og geti því svarað spurningum þeirra með það í huga að nemendurnir 

séu að láta reyna á traust kennarans. Þannig geta kennarar unnið traust 

nemenda sinna og eru þá betur í stakk búnir til að aðstoða þá (King, 1999, bls. 

81–82). Þessar kenningar um virka hlustun og traust samræmast mjög 

kenningum fræðimannsins Carl Rogers. Eins og komið hefur fram taldi hann 

að hlýtt og traust samband ráðþega við ráðgjafa væri mikilvægt sem og að 

ráðgjafi væri jákvæður, styðjandi og beitti virkri hlustun (Geldard og Geldard, 

2008, bls. 34; Corey, 2013b, bls. 159). 

Í almennum samræðum einstaklinga hlusta þeir gjarnan fyrst og fremst á 

það sem þeir hafa sérstakan áhuga á eða vilja heyra. Það er eðlilegt að þeir taki 

betur eftir því sem tengist áhuga þeirra eða reynslu á einhvern hátt. Góður 

hlustandi þarf að beita athygli sinni óskipt að þeim sem hann er að hlusta á en 

það er flestum nokkuð erfitt og þarfnast þjálfunar. Utanaðkomandi áhrif geta 

líka sett strik í reikninginn. Erfiðara er að hlusta ef einhver hávaði truflar 

samtalið svo sem símhringingar eða annað slíkt. Góð hlustun snýst um 

jafnvægið á milli hlustunar og svörunar. Sumir fræðimenn hafa sagt að góður 

hlustandi þurfi ekki einungis að hlusta á það sem sagt er heldur einnig og á 

sama tíma greina tilfinningar, svipbrigði, tónhæð, hreim og líkamsbeitingu 

þess sem er að tala. Það er því ljóst að kennarar sem vilja vera góðir hlustendur 

þurfa að hafa margt í huga (King, 1999, bls. 12–15). Virk hlustun er oft talin 

hafa fjóra meginþætti og þeir eru að samræma líkamstjáningu, notkun 

lágmarks viðbragða, að spegla innihald og tilfinningar og notkun samantektar. 

Þegar verið er að hlusta á börn og unglinga er oft gott að samræma 

líkamstjáningu sína við þeirra með því til dæmis að tala hratt og snöggt ef þau 

tala þannig. Viðbrögð hlustandans skipta miklu máli og getur verið mikilvægt 

að lágmarka þau, eða nota lengri viðbrögð til þess að hvetja börn til að halda 

áfram að segja sína sögu. Þegar talað er um að spegla innihald og tilfinningar 

er verið að tala um að svör hlustandans séu þannig að börnin sjái að hlustandinn 

skilji hvað þau eru að segja. Það getur bæði átt við innihald sögunnar en einnig 

þær tilfinningar sem börnin tjá. Síðast er svo minnst á notkun samantektar en 

oft getur verið mikilvægt að taka saman aðalatriði úr því sem börnin segja svo 

þau sem og hlustandinn átti sig á þeim atriðum og tilfinningum sem fram hafa 

komið (Geldard og Geldard, 2008, bls. 103–110). 

4.3 Leikskólastarf og ráðgjöf 

Leikskólabörn geta glímt við andlega kvilla rétt eins og annað fólk. Þá geta 

ráðgjafar oft hjálpað til hvort sem það er í formi þess að hjálpa foreldrunum 

eða börnunum sjálfum. Kvíði er talinn vera einn algengasti kvilli sem getur 

hrjáð börn. Ekki eru til nákvæmar mælingar á algengi kvíða hjá 

leikskólabörnum en talið er að um 10-20% barna hafi upplifað mikinn kvíða. 

Þegar kvíði er orðinn mikill hjá börnum getur hann hindrað þau í leik og starfi 

og getur einnig haft þroskahamlandi áhrif. Ein af þeim aðferðum sem reynst 

hafa vel þegar unnið er gegn kvíða hjá ungum börnum er leikmeðferð (e. child-

centered play therapy). Sú aðferð var hönnuð með það í huga að hún myndi 

henta börnum en hugmyndirnar á bak við hana koma úr hugmyndarfræði 

einstaklingsmiðaðrar meðferðar (e. person-centered therapy). Í 

einstaklingsmiðaðri meðferð skiptir samband ráðgjafa og ráðþega miklu máli 

en það er einnig mikilvægt þegar unnið er með börn (Stulmaker og Ray, 2015, 

bls. 127–128). Ef kvíði barna er ekki meðhöndlaður eru batahorfur mjög litlar 

og því þurfa börn aðstoð eins og ráðgjöf til að vinna úr kvíða sínum. 

Niðurstöður rannsókna hafa sýnt fram á að leikmeðferð er mjög árangursrík 

þegar unnið er með ung börn og kvíða (Stulmaker og Ray, 2015, bls. 131–312). 

Í ráðgjöf er hægt að notast við fjölbreyttar aðferðir og þó að þær eigi við 

alla ráðþega eiga sumar þeirra sérstaklega vel við ung börn. Ein aðferðin er 

sandbakka aðferð (e. sand tray method). Þá vinnur ráðgjafi með sand í bakka 

og ákveðin tákn sem börn geta svo notað til að tjá það sem býr innra með þeim. 

Þetta hefur gefist mjög vel með börnum sem eiga við tilfinningaleg eða 

hegðunarleg vandamál að stríða. Einnig getur þessi aðferð nýst vel með 

börnum sem koma frá öðrum menningarheimum (Richards, Pillay og Fritz, 

2012, bls. 372; Ramsey, 2014, bls. 542–545). Það er einnig hægt að vinna með 

leir þegar unnið er með ungum börnum í ráðgjöf en sú aðferð er oft kölluð 

leirmeðferð (e. clay therapy). Frásagnarmeðferð er líka gjarnan notuð við 

vinnu með börnum. Báðar hafa sannað sig sem árangursríkar í að draga úr 

kvíða hjá leikskólabörnum. Einnig þykja þær bæta sjálfsmynd barna sem og 

árangur þeirra og líðan almennt í skólanum (Rahmani og Moheb, 2010, bls. 

26–27). 

Það getur reynst árangursríkara með ung börn sem eiga í erfiðleikum að 

foreldrarnir fái ráðgjöf frekar en börnin. Niðurstöður rannsókna hafa sýnt að 

atferlismeðferð fyrir foreldra barna með athyglisbrest og ofvirkni (ADHD) er 

mjög árangursrík. Einkenni ADHD minnka hjá börnunum og foreldrum gengur 

betur að ráða við þau. Börnunum gengur ekki einungis betur í samskiptum við 

foreldra sína heldur bætir þetta einnig gjarnan gengi þeirra í skóla. Margvísleg 

óæskileg hegðun dvínar með þessari aðferð og má þar nefna sem dæmi 

líkamleg vandamál og vandamál í samskiptum. (Huang o.fl., 2009, bls. 360–

362). Þátttaka foreldra getur skipt sköpum þegar börn eru að glíma við 

vandamál af einhverju tagi. Reynst hefur árangursríkt að foreldrar 

leikskólabarna sem stama fari í ráðgjöf og læri þar ákveðnar aðferðir sem 

hjálpa börnunum og draga úr stami þeirra (Gregg, 2015, bls. 127–128).  

Niðurstöður rannsóknar sem gerð var í Taiwan leiddi í ljós mikilvægi 

ráðgjafarþjónustu fyrir börn og foreldra þeirra. Skoðuð voru 364 börn á 

aldrinum 3–10 ára sem áttu við margvísleg vandamál að stríða. Þau voru af 

ólíkum uppruna og bjuggu við misjafnar aðstæður. Sum þeirra bjuggu við 

mikla fátækt og það virtist auka líkur þess að þau þyrftu á ráðgjöf að halda. 

Einnig kom í ljós kynjamunur þar sem drengir voru í meirihluta þeirra barna 

sem fengu ráðgjöf. Aðal niðurstöðurnar voru þær hversu áhrifarík ráðgjöfin 

var fyrir börnin og aðstoðaði með margvísleg tilfinningarleg og hegðunarleg 

vandamál (Tsai og Ray, 2011, bls. 905–908). Fyrstu ár í lífi barns eru talin vera 

þau mikilvægustu í þroska vitsmuna og tilfinninga. Einnig er það þekkt 

fyrirbæri að ung börn tjái sig í gegnum leik sinn fyrstu árin. Til að ná vel til 

barna er gott að mæta þeim á þeirra grundvelli, nota leikinn og mæta þeim 

þannig í aðstæðum sem þau þekkja. Leikmeðferð hefur reynst mjög vel í vinnu 

með ung börn bæði þegar upp koma vandamál en einnig í kennslu. (Tekin og 

Sezer, 2010, bls. 50–53). 

4.4 Skólaráðgjöf og unglingar 

Unglingar sem sækja ráðgjöf hafa gjarnan væntingar til hennar sem eru ekki 

alltaf raunhæfar. Margir hverjir halda að ráðgjafi geti „læknað“ eða „breytt“ 

þeim á einhvern hátt svo vandamál þeirra séu úr sögunni. Þeir sjá gjarnan 

ráðgjafann fyrir sér sem góða og skilningsríka manneskju sem lætur sig varða 

um hag annarra. Þeir átta sig þá ekki á því að þeir gætu þurft að leggja sitt af 

mörkum í ráðgjöfinni til að ná bata og þegar að því kemur sýna þeir stundum 

mótþróa. Geldard og Geldard (2010) halda því fram að í nútíma samfélögum  

virðist oft vera litið niður á þá sem sækja sér ráðgjöf. Þau telja það tengjast því 

að einnig er litið niður á einstaklinga með andleg veikindi sem þurfa aðstoð 

ráðgjafa eða sálfræðinga. Þessum viðhorfum virðist erfitt að breyta og þau 

valda því að til dæmis unglingar sækja sér síður aðstoð eða fresta því eins lengi 

og þeir mögulega geta. Margir unglingar komast samt í gegnum unglingsárin 

án þess að fara nokkurn tíma til ráðgjafa. Rannsóknir sýna hinsvegar að þessir 

unglingar hafa gjarnan sterka einstaklinga í kring um sig sem þeir leita til og 

fá ráð hjá (Geldard og Geldard, 2010, bls. 72). Niðurstöður rannsókna hafa 

sýnt að algengast er að unglingar vilji vinna með sjálfsmynd og sjálfstraust 

þegar þeir vinna með skólaráðgjafa. Einnig er algengt að þeir vilji læra að 

minnka stress og auka sjálfsöryggi. Þessi atriði eru mjög mikilvæg til að 

einstaklingum líði sem best og þurfa ráðgjafar ávallt að vera meðvitaðir um 

það hvaða markmið ráðþegar þeirra hafa (Rupani o.fl., 2014, bls. 311–313). 

Ráðgjafar geta gert ýmislegt til þess að leggja grunninn að góðu samstarfi 

við unglinga í ráðgjöf eins og bent er á í grein Karver og Caporino (2010). 

Talað er um mikilvægi þess að ráðgjafi geri sér grein fyrir því hvaða aðferðir 

virka best á unglinginn. Gjarnan spyrja ráðgjafar margra spurninga þegar þeir 

eru með einstaklinga í ráðgjöf en það hentar ekki endilega unglingum. Oft 

reynist árangursríkara að leyfa þeim að tjá sig þegar þeir vilja og reyna þá að 

lesa í það sem þeir hafa að segja. Það þykir betra en að spyrja margra 

spurninga, gefa lítið tækifæri á spjalli og þvinga þannig unglinginn til að tala 

um tilfinningar sínar. Einnig er tekið fram hversu mikilvæg samvinna er í 

ráðgjöf svo hún skili sem mestum árangri. Ráðgjafi og ráðþegi vinna saman að 

því að setja markmið og ákveða hvaða aðferðir henti best til þess að ná þeim. 

Það er talið gott að ráðgjafi skipuleggi verkefnavinnu með ráðþeganum sem 

og fari í gegnum endurgjöf með honum. Þannig er ráðþeganum haldið virkum 

í gegnum allt ferlið sem skilar bestum árangri fyrir hann. Þegar um er að ræða 

börn og unglinga er samvinna við fjölskyldu ekki síður mikilvæg til að árangur 

náist. Oft eru vandamál innan fjölskyldunnar orsök þess að barnið eða 

unglingurinn er í ráðgjöf og þá skiptir miklu máli að öll fjölskyldan sé höfð 

með í ráðgjafavinnunni (Karver og Caporino, 2010, bls. 224–226). 

Fjölskylda unglings er oft með væntingar til hans sem hann getur ekki 

staðið undir eða eru ólíkar hans eigin væntingum. Unglingar hafa gjarnan 

mikla þörf fyrir að vera með jafnöldrum sínum sem þeir deila áhugamálum 

með. Það veldur gjarnan árekstrum í fjölskyldum því þessar breytingar eru líka 

erfiðar fyrir foreldra unglingsins. Einstaklingar á unglingsaldri eru að læra á 

sjálfan sig og lífið. Sumir þurfa ákveðinn frið við það meðan aðrir þurfa mikið 

aðhald og leiðbeiningar. Foreldrar vilja yfirleitt það besta fyrir börn sín og 

reyna því af bestu getu að beina þeim að því sem þeir telja best fyrir þau. Það 

er hinsvegar ekki endilega það sem unglingurinn telur best svo þá geta einnig 

myndast árekstrar (Geldard og Geldard, 2010, bls. 13–17). Væntingar og 

þrýstingur frá fjölskyldu og vinum unglinga stangast gjarnan á. Þá myndast 

spenna á milli þessara póla sem unglingar eiga oft erfitt með að höndla. Oftar 

en ekki verða vinirnir fyrir valinu þegar ekki er hægt að þóknast báðum aðilum. 

Þá skiptir miklu máli hvernig foreldrar bregðast við. Niðurstöður rannsókna 

sýna að best er að foreldrar styðji unglinga á þessum aldri og stuðli að 

jákvæðum, rökréttum og gagnvirkum samskiptum við þá því það leiðir af sér 

betri andlega líðan (Geldard og Geldard, 2010, bls. 39–41). 

Í ráðgjöf með unglingum er algengt að ráðgjafar velji annað hvort að notast 

við fjölskylduráðgjöf eða einstaklingsráðgjöf. Margt bendir til að það sé í raun 

heppilegra að nota aðferðirnar samhliða, að nýta það besta úr þeim báðum. 

Þannig getur einstaklingsráðgjöf verið mikilvæg til að hjálpa unglingum að tjá 

sig um vandamál og tilfinningarnar gagnvart þeim. Þá er umhverfi 

ráðgjafarinnar mjög persónulegt og unglingurinn fær gott tækifæri til að tjá sig 

óhindrað. Sumir telja hinsvegar fjölskylduráðgjöf árangursríkari fyrir unglinga 

og að fjölskyldan geti þá stutt við þá í ferlinu. Að nota báðar aðferðir þannig 

að unglingurinn fái bæði einstaklingsráðgjöf en líka fjölskylduráðgjöf með 

foreldrum eða fjölskyldunni allri er því talið árangursríkt. Þannig er hægt að 

nýta sér styrkleika beggja aðferðanna sem skilar unglingum sem bestri ráðgjöf 

og skjótum árangri (Geldard og Geldard, 2010, bls. 68–69). Flestir fræðimenn 

eru sammála um að skólar séu kjörinn vettvangur til þess að undirbúa 

ungmenni undir hið flókna líf sem bíður þeirra og í raun sé enginn annar 

vettvangur betur til þess fallinn. Þá er mikilvægt að skólar bjóði upp á ráðgjöf 

fyrir nemendur og foreldra þegar upp koma erfiðleikar (Sigrún Harðardóttir, 

2015, bls. 200–205). 

4.4.1 Mótþrói unglinga í ráðgjöf 

Mótþrói í aðstæðum eins og ráðgjöf er algengur, sérstaklega hjá unglingum og 

í rauninni er ekkert athugavert við það. Unglingsaldurinn er aldur gríðarlega 

mikilla breytinga af ýmsum toga. Þetta er aldursbilið þar sem einstaklingur er 

ekki barn en ekki heldur fullorðinn. Hann er að læra að vera sjálfstæður og 

standa á eigin fótum og fikrar sig smátt og smátt þannig að því að verða 

fullorðinn. Einnig eru unglingar að læra nýja hluti á hverjum degi meðal annars 

að taka á ýmsum málum sem þeir hafa ekki þurft að hugsa um áður. Ekki eru 

það einungis þessar samfélagslegu breytingar sem unglingar þurfa að takast á 

við heldur eru miklar breytingar líkamlega svo sem kynþroski og 

hormónasveiflur sem honum fylgja. Allar þessar breytingar geta reynst 

unglingum mjög erfiðar og því er eðlilegt að þeir þurfi mikinn stuðning á þessu 

tímabili í lífi sínu. Lágt sjálfsmat fylgir þessu oft þar sem útlit breytist mikið 

og unglingar þurfa að venjast því. Einnig þurfa þeir að læra svo margt og líður 

þá ef til vill eins og þeir kunni ekkert eða lítið. Auðvitað reyna þessar 

breytingar misjafnlega mikið á einstaklinga því við erum jú eins misjöfn og við 

erum mörg (Geldard og Geldard, 2010, bls. 3–6). 

Meðferðarsambandið milli ráðgjafa og ráðþega skiptir jafn miklu ef ekki 

meiru máli þegar ráðþeginn er unglingur. Margar ástæður liggja þar að baki og 

sem dæmi má nefna er algengt að unglingar séu ekki meðvitaðir um vandamál 

sín þegar þeir hefja ráðgjöf eða meðferð. Einnig er algengt að þeir hafi lent í 

árekstrum við foreldra sína og eigi jafnvel erfitt með að treysta öðrum 

einstaklingum. Þá er mótþrói algengur hjá unglingum eins og fram hefur komið 

og þeir veita gjarnan mótstöðu gegn breytingum. Það minnkar líkurnar á því 

að unglingurinn uppskeri jákvæðan árangur af samstarfinu við ráðgjafann. 

Þetta leiðir því af sér að meðferðarsambandið sjálft er sérstaklega mikilvægt 

þegar unnið er með unglingum. Með góðu sambandi í traustu og stöðugu 

umhverfi er oft hægt að koma í veg fyrir mótþróa og greiða þannig leið 

unglingsins að því að hann skuldbindi sig ráðgjöfinni eða meðferðinni. Þessar 

upplýsingar eru ekki nýjar af nálinni, fyrstu niðurstöðurnar um þessar 

kenningar í sambandi við unglinga og ráðgjöf komu fram í kring um 1960 

(Karver, Handelsman, Fields og Bickman, 2006, bls. 50–51). 

Unglingar eru oft viðkvæmir ráðþegar og margt sem hafa þarf í huga þegar 

vinna á með þeim í ráðgjöf. Til eru margar góðar aðferðir sem hægt er að nýta 

sér í ráðgjöf unglinga svo hægt sé að forðast mótþróa og önnur vandamál sem 

upp geta komið. Ein aðferðin er að nota mikið af myndlíkingum. Það hefur 

marga kosti svo sem að auka áhuga unglingsins, örva innsýn hans, sýna fram 

á lausnir á vandamálum, stuðla að bæði breyttri hegðun og breyttum 

lífsvenjum, hjálpa til við að ná bata og auka skilning. Einnig er talað um að 

myndlíkingar í ráðgjöf geti auðveldað ráðþegum að tjá sig og segja frá 

skoðunum sínum og reynslu. Það á sérstaklega við þegar ráðþeginn er 

unglingur því þeir eiga mjög oft erfitt með að tjá tilfinningar sínar. Þannig er 

hægt að búa til öruggt svæði fyrir unglinginn til að lýsa reynslu sinni með 

dæmisögum eða myndlíkingum. Síðast en ekki síst þá er talið að myndlíkingar 

geti minnkað líkurnar á því að mótþrói eða mótstaða unglingsins hamli 

ráðgjöfinni. Þegar unnið er með dæmisögur og myndlíkingar í ráðgjöf upplifa 

unglingar minni ógn og því minni líkur á því að ráðgjöfin verði yfirþyrmandi 

og þeir fari að sýna mótþróa við henni (Geldard og Geldard, 2010, bls. 159–

162). 

4.5 Skólaráðgjöf á Íslandi 

Lítið er um upplýsingar um skólaráðgjöf á Íslandi því fáir skólaráðgjafar starfa 

í skólum hér á landi. Náms- og starfsráðgjafar eru hinsvegar í öllum skólum á 

grunn- og framhaldsskóla stigi. Ástæðan fyrir því er sú að þjónusta náms- og 

starfsráðgjafa er lögbundin eins og kemur fram í aðalnámskrám (Mennta- og 

menningarmálaráðuneytið, 2011, bls. 47; Mennta- og 

menningarmálaráðuneytið, 2012a, bls. 73). Í Aðalnámsskrá leikskóla kemur 

fram að sérfræðiþjónusta eigi að vera í boði fyrir nemendur ef foreldrar og/eða 

starfsfólk óskar eftir henni (Mennta- og menningarmálaráðuneytið, 2012b, bls. 

46). 

Það kemur fram í Aðalnámsskrá grunnskóla (2011) að sérfræðiþjónusta 

sveitarfélaga í grunnskólum eigi að beinast að því að efla skólana og starfsfólk 

þeirra til að geta tekist á við þau mál sem upp koma. Sú sérfræðiþjónusta sem 

er í boði fyrir grunnskóla nær annarsvegar til skólastarfsins og starfsfólksins 

og hinsvegar til nemenda og foreldra þeirra. Markmiðin með þjónustunni eru 

margvísleg og snúast um að kennslufræðileg, sálfræðileg, þroskafræðileg og 

félagsfræðileg þekking nýtist eins og best verður á kosið í skólastarfinu. Tekið 

er fram að áhersla skuli lögð á forvarnarstarf til að fyrirbyggja vanda og stuðla 

að velferð nemenda. Einnig er tekið fram að mikilvægt sé að grípa snemma 

inní vandamál og nota til þess fjölbreyttar aðferðir því misjafnt er hvað hentar 

hverjum nemanda fyrir sig. Sérfræðiþjónustan á að styðja við starfsemi skóla 

með ráðgjöf og fræðslu. Tekið er fram að túlkaþjónusta sé oft nauðsynleg og 

að gæta þurfi að samfellu í námi nemenda milli skólastiga (Mennta- og 

menningarmálaráðuneytið, 2011, bls. 46).  

Náms- og starfsráðgjafar eiga að vinna með nemendum, foreldrum, 

kennurum, skólastjórnendum og öðru starfsfólki skóla að margvíslegu 

velferðarstarfi. Ráðgjöfin tengist velferð, námi, líðan og framtíðaráformum 

nemenda. Nemendur eru aðstoðaðir við að finna kröftum sínum farveg sem og 

að finna út hvar hæfileikarnir og áhugasviðin liggja. Einnig bjóða náms- og 

starfsráðgjafar upp á kennslu í ýmiskonar námstækni sem getur auðveldað 

nemendum námið. Námstæknin hjálpar oft þeim nemendum sem eiga erfitt 

með nám og gengur illa í skóla. Náms- og starfsráðgjafar aðstoða nemendur 

við að velja sér áframhaldandi nám sem hæfir þeim og hafa jafnrétti ávallt að 

leiðarljósi. Þannig kynna þeir stúlkum jafnt sem drengjum það fjölbreytta 

námsframboð sem í boði er eftir grunnskólagöngu nemenda. Þeir kynna fyrir 

nemendum bæði störf sem hafa verið kölluð karlastörf og kvennastörf ásamt 

því að vekja athygli nemenda á þeim nýju störfum sem geta skapast sökum 

þróunar samfélaga (Mennta- og menningarmálaráðuneytið, 2011, bls. 47). 

Í Aðalnámsskrá framhaldsskóla (2012) kemur ekkert fram um ráðgjöf til 

nemenda fyrir utan rétt nemenda á náms- og starfsráðgjöf. Markmið hennar eru 

þó ekki útlistuð nánar. Það kemur fram að nemendur með sérþarfir af einhverju 

tagi eigi rétt á stuðningi í samræmi við sérþarfir sínar til að geta stundað sitt 

nám. Þar eru nefndir örðugleikar á borð við sértæka námsörðugleika, 

tilfinningalega eða félagslega örðugleika, nemendur með heilsutengdar 

sérþarfir og nemendur með einhverskonar fötlun. Tekið er fram mikilvægi þess 

að veita nemendum með sérþarfir stuðning, annaðhvort í formi þess að bjóða 

upp á sér námsbrautir eða stuðning inni á öðrum námsbrautum skóla (Mennta- 

og menningarmálaráðuneytið, 2012a, bls. 73). Einnig kemur fram að 

mikilvægt sé að hlúa að velferð nemenda og stuðla að líkamlegu, andlegu og 

félagslegu heilbrigði þeirra. Skólar þurfi að stuðla að heilbrigði nemenda og 

bjóða upp á hollt fæði í samræmi við manneldismarkmið. Samvinna við 

heilsugæslu í nágrenni skóla er mikilvæg svo nemendur fái betri fræðslu um 

heilsuvernd og hollustuhætti. Þá er tekið fram að framhaldsskólar skuli leitast 

við að hvetja til heilsuræktar, leggja áherslu á forvarnir, kynheilbrigði, geðrækt 

og hvetja nemendur til að taka þátt í félagslífi (Mennta- og 

menningarmálaráðuneytið, 2012a, bls. 71–72).  

Ráðgjafaþjónusta í skólum á Íslandi er misjöfn eftir skólum en nánast allir 

bjóða uppá náms- og starfsráðgjöf eins og hefur komið fram. Sumir skólar hafa 

aðgang að sálfræðiþjónustu og koma þá sálfræðingar reglulega og sitja fundi í 

skólunum. Þeir sinna þá einstaka nemendum sem talið er að þurfi á þessari 

sérfræðiaðstoð að halda en það er ávallt í samráði við foreldra (Ártúnsskóli, 

e.d.; Fellaskóli, e.d.; Vallaskóli, e.d.; Árskóli, e.d.). Einnig hafa sumir skólar 

aðgang að félagsráðgjöf og kennsluráðgjöf (Fellaskóli, e.d.). Á nokkrum 

heimasíðum skóla á Íslandi er tekið fram að náms- og starfsráðgjafi eigi að 

sinna ráðgjöf í sambandi við nám nemenda en einnig persónulegri ráðgjöf 

(Vallaskóli, e.d.; Árskóli, e.d.). Þá er átt við tilfinningarleg vandamál á borð 

við einelti en tekið er fram að náms- og starfsráðgjafi eigi að vísa nemendum 

til sálfræðings eða annarra sérfræðinga falli vandamál þeirra utan við sérsvið 

náms- og starfsráðgjafans (Vallaskóli, e.d.). Ekki virðist algengt á Íslandi að 

sálfræðingar eða skólaráðgjafar séu starfandi við skóla. Þó er það til í einstaka 

skólum og sem dæmi má nefna að í Giljaskóla á Akureyri er sálfræðingur 

skráður sem starfsmaður skólans (Giljaskóli, e.d.). 

Sama staða virðist vera á Íslandi eins og í mörgum öðrum löndum hvað 

varðar andlega heilsu barna og unglinga. Eins og komið hefur fram hér að 

framan hafa niðurstöður erlendra rannsókna sýnt fram á versnandi andlega 

heilsu barna og unglinga, fjölgun greininga og andlegra kvilla (Ferguson o.fl., 

2012, bls. 1; Lalor, O´Dwyer og McCrann, 2006, bls. 325–344; Alotaibi, 2015, 

bls. 22). Greiningum barna á Íslandi fjölgar einnig eins og víða annarsstaðar 

og þurfa börn sum hver að bíða óásættanlega lengi eftir greiningum og 



35 

þjónustu eða allt upp í þrjú ár („Úttekt gerð á geðheilbrigðismálum barna“, 

2015, 28. október). Eins og Sigrún Harðardóttir (2015) bendir á skiptir andleg 

líðan framhaldsskólanemenda miklu máli. Niðurstöður rannsóknar hennar 

benda til þess að slæm andleg líðan nemenda hafi forspárgildi um 

námsframvindu þeirra. Þannig aukast líkur á erfiðleikum í námi eftir því sem 

andlegir erfiðleikar nemenda eru meiri og alvarlegri. Þær ráðstafanir sem hafa 

verið gerðar síðustu ár til að koma til móts við nemendur sem standa höllum 

fæti við upphaf náms í framhaldsskólum virðast ekki vera að bera árangur sem 

skyldi. Þar má nefna sem dæmi tilkomu almennra námsbrauta sem eiga að vera 

sérstaklega hannaðar fyrir þá nemendur (Sigrún Harðardóttir, 2015, bls. 190–

191). Telur Sigrún mikilvægt að til starfa í framhaldsskólum landsins komi 

félagráðgjafar og aðrar fagstéttir sem geta aðstoðað nemendur og foreldra 

þegar upp koma erfiðleikar. Einnig bendir hún á að niðurstöður rannsókna hafa 

sýnt að skólar geti með tiltækum úrræðum sem mæta þörfum nemenda ýtt 

undir seiglu þeirra (Sigrún Harðardóttir, 2015, bls. 200). 

Samkvæmt lögum á Íslandi eiga framhaldsskólar að sinna öllum börnum og 

koma til móts við þær fjölbreyttu þarfir sem þeir kunna að hafa (Lög um 

grunnskóla nr. 91/2008; Sigrún Harðardóttir, 2015, bls. 205). Eins og staðan 

er í dag á Íslandi virðast skólar ekki geta staðið undir þessari kröfu því of 

margir nemendur fá ekki nám við hæfi eða hætta í námi. Mikilvægt er að 

samfélög virði siðferðilegan rétt barna og ungmenna til að þroskast í umhverfi 

sem er bæði styrkjandi og hvetjandi. Á undanförnum árum hafa orðið 

samfélagslegar breytingar og því gegna skólar flóknara hlutverki en áður. 

Uppeldishlutverk þeirra vegur meira vegna þeirra breytinga og vegna þess að 

hlutverk og aðstæður fjölskyldna hafa breyst. Flestir fræðimenn virðast á sama 

máli hvað varðar þá staðreynd að enginn vettvangur sé jafn kjörinn til að búa 

ungmenni undir flókið líf í flóknum samfélögum, eins og skólinn (Sigrún 

Harðardóttir, 2015, bls. 205).  

Það hefur komið fram í rannsóknum sem gerðar hafa verið á Íslandi með 

íslenskum kennurum að það sem flestir hræðast þegar þeir hefja störf við 

kennslu eru þessi siðferðilegu málefni sem taka þarf á með nemendum. Sökum 

breytinga á samfélögum eins og komið hefur fram er hlutverk kennara mun 

fjölbreyttara en áður og uppeldisþáttur þeirra stærri en var. Kennurum finnst 

töluverð áskorun að vinna með nemendum í félags-, tilfinninga- og 

siðferðilegum málefnum. Tekið er fram að til þess að vinna þessa vinnu með 

nemendum, í viðbót við venjulega kennslu sem felst í að auka vitsmunaþroska 

nemenda, þurfa kennarar stuðning, hvatningu og þjálfun (Sigrún 

Aðalbjarnardóttir, 2007, 144–147).  

5. Samantekt og umræður 

Sú rannsóknarspurning sem lagt var upp með í þessari ritgerð er þessi: Hvað 

er skólaráðgjöf og hvaða áhrif hefur hún í nútíma skólastarfi? Skólaráðgjöf er 

þjónusta sem veitt er í skólum af ráðgjöfum með menntun á sviði ráðgjafar 

og/eða sálfræðilegra meðferða. Í henni er lögð áhersla á að aðstoða ráðþega að 

vinna úr vandamálum sínum og tjá sig um þær tilfinningar sem bærast innra 

með þeim. Skólaráðgjafar eru hluti af skólastarfi og þannig þekkja nemendur 

þá, treysta þeim og leita því frekar til þeirra. Við skoðun fjölmargra rannsókna 

kom í ljós að skólaráðgjöf virðist hafa virkilega góð áhrif á skólastarf. Það 

hefur sýnt sig að starf skólaráðgjafa getur bætt andlega líðan nemenda svo um 

munar (Luxmoore, 2014, bls. 13–14; Carell og Hoekstra, 2014, bls. 67–68; 

Alotaibi, 2015, bls. 25). Einnig var bakgrunnur almennrar ráðgjafar skoðaður 

og kom fram í þeirri samantekt að ráðgjöf samanstendur af afar fjölbreyttum 

aðferðum. Það sem er ekki síður mikilvægt og kom fram í ritgerðinni þá virðast 

hinar fjölbreyttu aðferðir ráðgjafar geta átt mjög vel við í vinnu með börnum 

og unglingum (Karver og Caporino, 2010, bls. 224–226; Cojocariu, 2013, bls. 

1599; Alotaibi, 2015, bls. 25). Ráðgjöf snýst um að aðstoða einstaklinga að 

takast á við og vinna úr vandamálum sínum. Ég tel því auðvelt að tengja 

ráðgjöf við forvarnarmál en ákveðin forvörn felst í því að börn læri á 

skólagöngu sinni að tileinka sér það bjargráð að leita til ráðgjafa þegar upp 

koma vandamál. Góð forvörn felst einnig í því að kenna börnum aðferðir til að 

vinna úr vandamálum sínum og tilfinningum. Hægt er að nálgast ráðgjöf út frá 

fjölbreyttum kenningum fræðimanna og finna leiðir sem henta hverjum og 

einum því mannfólkið er jú eins misjafnt og það er margt (Geldard og Geldard, 

2008, bls.5). 

5.1 Andleg heilsa barna og unglinga 

Eins og komið hefur fram í þessari ritgerð skiptir andleg heilsa miklu máli. 

Hún hefur áhrif á marga þætti í lífi okkar og sumir fræðimenn hafa tengt hana 

við líkamlega heilsu. Til þess að hafa góða líkamlega heilsu verður andlega 

heilsan líka að vera í lagi. Sumir fræðimenn hafa bent á að læknavísindin hafa 

ekki lagt áherslu á andleg málefni í gegnum árin en nýjar rannsóknir sýna 

mikilvægi þessara tengsla (Sigríður Björg Tómasdóttir, 2011; McEven og 

Getz, 2013, bls. 20–23). Einnig hefur komið fram hve mikilvægt er að 

einstaklingar með andlega kvilla fái strax aðstoð til að vinna úr þeim svo þeir 

vindi ekki uppá sig og verði að mun stærri og alvarlegri vandamálum. Með því 

að efla aðgengi barna og unglinga að ráðgjafarþjónustu er verið að takast á við 

vandamálin í stað þess að láta sem þau séu ekki til staðar. Taka á þeim með 

nýjum aðferðum sem eru samtvinnaðar skólastarfi. Það er ekki einungis 

mikilvægt fyrir einstaklinginn sjálfan að tekið sé á vandanum heldur líka 

hagkvæmt fyrir samfélögin í heild. Rannsóknum virðist bera saman um að mun 

ódýrara er að efla grunnþjónustu í stað þess að þurfa að takast á við andleg 

vandamál þegar þau eru orðin alvarlegri og ef til vill illviðráðanleg (Burnett-

Zeigler o.fl., 2012, bls. 561–563; Petrakis, Penno, Oxley, Bloome og Castle, 

2012, bls. 484–487; Robiner, 2006, bls. 600–602). Velta má fyrir sér stöðu 

nemenda í íslenskum skólum þar sem lítið er um formlega skólaráðgjöf. Líkur 

eru til þess að meira álag sé á kennara í þeim skólum en þar sem skólaráðgjafi 

er til staðar og öflugt samstarf er á milli hans og kennara. Í rannsókn frá Írlandi 

er bent á mikilvægi þess að börn læri ung að leita sér aðstoðar þegar þeim líður 

illa. Þau eru þá líklegri til að leita sér aftur aðstoðar þegar upp koma vandamál 

síðar á lífsleiðinni (Lalor, O´Dwyer og McCrann, 2006, bls. 325–344). Lengi 

býr að fyrstu gerð og gott er að kenna ungum börnum að leita sér strax aðstoðar 

þegar þeim líður illa. Það er mín trú að ráðgjöf í skólum geti verið mjög góð 

lausn til að bæta andlega heilsu og líf samfélagsþegna. Einnig tel ég að  aðstoð 

við unga einstaklinga í formi skólaráðgjafar geti verið mun hagkvæmari fyrir 

samfélög og dregið úr kostnaði vegna heilbrigðismála. Enda hafa rannsóknir 

sýnt að snemmtæk íhlutun sem þessi er hagkvæmari þegar á heildina er litið. 

Í þeim rannsóknum sem farið hefur verið yfir kom einnig fram að bætt 

andleg líðan stuðlar að bættum námsárangri hjá nemendum (Alotaibi, 2015, 

bls. 22; Rückert, 2015, bls. 38–39; Bostani, Nadri og Nasab, 2014, bls. 164–

165; Sink, Edwards og Eppler, 2012, bls. 109; Sigrún Harðardóttir, 2015, bls. 

190–191). Einnig kom fram að þeim nemendum sem líður illa andlega eru 

líklegri til að hætta í námi (Cornaglia, Crivellaro og McNally, 2015, bls. 9; 

Lalor, O´Dwyer og McCrann, 2006, bls. 335–344). Síðast en ekki síst kom 

fram að þeir nemendur sem hætta í námi eru líklegri til að leiðast út í vandamál 

á borð við afbrot eða áfengis- og vímuefnaneyslu (Lalor, O´Dwyer og 

McCrann, 2006, bls. 335–344). Það er því til mikils að vinna að styðja við 

andlega heilsu nemenda til dæmis með sterkri ráðgjafarþjónustu sem allir hafa 

greiðan aðgang að. Ég tel að það beri mestan árangur þegar ráðgjafi er 

staðsettur innan skólans og tekur virkan þátt í skólastarfinu. Það hefur sýnt sig 

víða um heim að öflugt samstarf kennara og skólaráðgjafa bætir skólastarf og 

ég sé ekki af hverju það ætti ekki að vera eins í skólum á Íslandi. Komið hefur 

fram að kennarar nútímans eru oft óöruggir með skyldur sínar og ábyrgð en 

miklar breytingar hafa orðið á kennarastarfinu síðustu ár (Nanna Kristín 

Christiansen, 2011, bls. 56-58). Eftir fræðilega greiningu á þessum heimildum 

dreg ég þá ályktun að gott samstarf skólaráðgjafa og kennara gæti einnig nýst 

kennurum mjög vel, bætt skólastarf og þá kennslu nemenda til muna. 

Tölur sem sem sýna vaxandi andlega vanlíðan hjá börnum og unglingum í 

Bretlandi eru mjög sláandi eins og fram kom í grein Alotaibi (2015). Þar hefur 

andlegri heilsu þeirra hrakað hratt en síðustu ár hefur verið reynt að auka 

aðgengi þeirra að þjónustu eins og ráðgjöf. Skólaráðgjöfum hefur verið fjölgað 

í skólum þar og hefur þjónusta þeirra gefið mjög góða raun (Alotaibi, 2015, 

bls. 22). Staðan virðist vera svipuð í Írlandi en þar hefur verið reynt að greiða 

aðgang barna og unglinga að ráðgjöf með góðum árangri (Lalor, O´Dwyer og 

McCrann, 2006, bls. 325–344). Nýlegar tölur á Íslandi sýna því miður einnig 

neikvæðar tölur um andlega heilsu unglinga. Kvíði hefur aukist hratt síðustu 

ár og er mun alvarlegri hjá stúlkum en drengjum (Halla Harðardóttir, 2016, 21. 

apríl). Ég velti því fyrir mér hvort þörfin fyrir þjónustu eins og skólaráðgjöf 

fari ekki vaxandi í nútíma samfélögum og hvort það sé ekki eðlileg þróun á 

tímum mikilla samfélagsbreytinga. Börn verja stórum hluta æsku sinnar innan 

veggja skóla og byrja mörg hver aðeins fárra mánaða gömul, jafnvel í 

heilsdagsvistun. Þá er það einnig þekkt staðreynd að vinnuálag foreldra er 

mikið og hefur óhjákvæmilega áhrif á möguleika þeirra til að sinna uppeldi 

barna. Jafnvel þó foreldrar hafi góðan vilja til að eiga í gefandi og styðjandi 

samskiptum við börn sín er tíminn af skornum skammti. Einnig eru í öllum 

samfélögum til staðar foreldrar sem hafa takmarkaða getu til að sinna börnum 

sínum og því er ljóst er að ekki hafa öll börn sterkt bakland. Fyrir þau getur 

verið afar mikilvægt að í skólanum sé ráðgjafi sem þau treysta og geta alltaf 

talað við og leitað til. Þessar vangaveltur ríma við það sem fram kom hjá 

Geldard og Geldard (2010) um bakland unglinga. Niðurstöður rannsókna hafa 

sýnt að þeir unglingar sem komast í gegnum unglingsárin án þess að fara 

nokkurn tíma til ráðgjafa hafa gjarnan sterka einstaklinga í kring um sig sem 

þeir leita til og fá ráð hjá (Geldard og Geldard, 2010, bls. 72).  

5.2 Fjölgun greininga og þörf fyrir ráðgjöf 

Í úttekt sem gerð var árið 2015 á geðheilbrigðismálum barna á Íslandi kom 

fram að svipuð staða virðist vera í þeim málum hér og í öðrum löndum. 

Greiningum fjölgar og börn hafa þurft að bíða óásættanlega lengi eftir 

þjónustu. Margir telja kerfið gallað og þurfi endurskipulagningu („Úttekt gerð 

á geðheilbrigðismálum barna“, 2015, 28. október; Arnhildur Hálfdánardóttir, 

2016, 25. apríl). Þetta er mjög slæm staða og því kemur upp í hugann hvort 

hægt væri að komast hjá mörgum af þessum alvarlegu vandamálum ef 

ráðgjafarþjónusta í skólum væri efld. Skólaráðgjafar geta aðstoðað börn og 

aðstandendur þeirra í þessum greiningarferlum og þannig auðveldað þeim lífið. 

Einnig tel ég líklegt að síður þurfi að senda nemendur í greiningar ef skólar 

geta komið til móts við allar þarfir nemenda með öflugu samstarfi mismunandi 

fagaðila innan skólanna. Þannig myndu ráðgjafar vinna mikilvægt 

forvarnarstarf í að efla andlega heilsu barna og unglinga. Skólum á Íslandi ber 

skylda til að bjóða nemendum sínum upp á náms- og starfsráðgjöf. Þeir 

ráðgjafar sinna í einhverjum tilfellum persónulegum vandamálum barna. 

Áhersla þeirra er samt sem áður óhjákvæmilega á námstengd vandamál og 

starfsfræðslu enda er menntun þeirra að langmestu á því sviði. Í stórum og 

fjölmennum skólum er algengt að einungis einn náms- og starfsráðgjafi sé 

starfandi og því er hætt við að hann hafi takmarkaðan tíma til að sinna öðrum 

málum en þeim allra mikilvægustu sem upp koma.  

Á Íslandi eru dæmi um að börn með sérþarfir af einhverju tagi fá ekki 

aðstoð í skólakerfinu ef þau hafa ekki farið í gegnum viðurkennt 

greiningarferli. Þannig eru greiningar barna orðnar að ákveðnum gjaldmiðli 

fyrir þjónustu við börnin (Ingveldur Geirsdóttir, 2015, 15. janúar; Arnhildur 

Hálfdánardóttir, 2016, 25. apríl). Einnig virðist það vera þannig að stuðningur 

við nemendur sem sérþarfir er ekki að skila þeim árangri sem ætlast er til. 

Stuðningur við þessa nemendur í grunnskóla dugar oft ekki til að fleyta þeim 

áfram í gegnum nám sitt í framhaldsskólum en þar virðist aðstoðin sem í boði 

er heldur ekki skila tilætluðum árangri (Sigrún Harðardóttir, 2015, bls. 93). Ég 

tel þetta mjög slæma stöðu fyrir alla aðila og þá sérstaklega börnin. Þessi staða 

er einnig á skjön við lög um skóla án aðgreiningar og þau gildi sem stefnan 

byggir á. Eins og bent hefur verið á í ritgerðinni er mikilvægt að efla 

ráðgjafaþjónustu í skólum og leitast með því við að leysa hluta af þeim 

vandamálum sem upp koma hjá börnum strax. Vandamálin verða þá síður að 

alvarlegum kvillum og greiningum myndi að öllum líkindum fækka (Ingveldur 

Geirsdóttir, 2015, 15. janúar). Í Frakklandi eru greiningar barna með 

athyglisbrest og ofvirkni (ADHD) mun óalgengari en í flestum öðrum 

Evrópulöndum. Hver ætli ástæðan fyrir því sé? Frakkar líta öðrum augum á 

þennan algenga kvilla hjá börnum nútímans og leggja meiri áherslu á 

sálfræðimeðferðir og fjölskylduráðgjöf en greiningar og lyf (Wedge, 2012, 8. 

mars). Ég tel að Íslendinga ættu að taka Frakka að einhverju leyti til 

fyrirmyndar í þessum efnum og auka aðgengi barna að ráðgjöf og 

sálfræðiþjónustu. Það hefði mjög jákvæð áhrif á andlega heilsu barna og 

unglinga. Eftir fræðilega greiningu á niðurstöðum rannsókna í þessari ritgerð 

tel ég að aukin ráðgjafarþjónusta í skólum hefði mjög jákvæð áhrif á skólastarf 

á Íslandi eins og hún gerir í öðrum löndum. Eins og fræðimaðurinn John 

Dewey (2000) benti á hljóta öll samfélög að vilja það besta fyrir börn sín og 

því er ég algjörlega sammála. 

5.3 Að lokum 

Ég tel að á landi eins og Íslandi sé mun áhrifaríkara að byggja upp öfluga 

ráðgjafarþjónustu inni í skólunum en að nemendur þurfi að sækja sér 

ráðgjöfina í sérstakar ráðgjafarmiðstöðvar. Vegna mikilla vegalengda á 

stærstum hluta landsins er líklegt að það verði til þess að margir foreldrar veigri 

sér við að sækja þessa þjónustu fyrir börn sín. Mér finnst því liggja í augum 

uppi að hagkvæmast sé fyrir alla að ráðgjafarþjónusta innan skólastofnana sé 

efld. Það kom einnig fram í ritgerðinni að það gefur oft betri raun að ráðgjafar 

séu partur af skólastarfinu og nemendur umgangist þá reglulega. Þannig 

kynnast nemendur ráðgjafanum, læra að treysta honum og leita þá frekar til 

hans með sín vandamál (Luxmoore, 2014, bls. 13–14). Mér finnst einnig 

virkilega áhugaverð hlið á þessari umræðu að með öflugri skólakerfum sem 

hlúa vel að andlegri heilsu nemenda fækki sennilega sjúklingum 

framtíðarinnar og því verði minna álag á heilbrigðiskerfið (Sigríður Björg 

Tómasdóttir, 2011). Ég tel að það sé lausn á algengum vandamálum samfélaga 

sem þarft er að skoða gaumgæfilega. 

Eftir að hafa kynnt mér rannsóknir og margvísleg skrif um skólaráðgjöf, 

andlega heilsu barna, greiningar og fleira efast ég ekki um jákvæð áhrif 

skólaráðgjafar. Allar þær rannsóknir sem ég las um sýndu jákvæð áhrif. Þær 

voru eins og eðlilegt er misjafnar bæði að stærð og umfangi en einnig voru þær 

frá mismunandi löndum. Áhrif ráðgjafar voru alltaf jákvæð en mismunandi var 

hversu mikil áhrif hlutust af henni. Því tel ég að það sé mjög mikilvægt fyrir 

skólastarf á Íslandi að innleiða aukna ráðgjafarþjónustu í skólana hér. Öflugt 

samstarf skólaráðgjafa og kennara getur komið í veg fyrir fjölmörg vandamál 

sem upp koma í skólastarfi nútímans.  

Eins og Sigrún Aðalbjarnardóttir (2007) bendir á eru þessi andlegu- og 

tilfinningarlegu málefni oftast það sem kennarar hræðast og eiga erfitt með að 

takast á við í kennslu sinni. Einnig bendir Nanna Kristín Christiansen (2011) á 

að kennarastarfið hefur breyst hratt undanfarin ár sem skilur kennara að sumu 

leyti eftir í lausu lofti hvað varðar ábyrgð og skyldur varðandi þessi mál. Það 

hlýtur því að vera árangursríkt að sameina krafta skólaráðgjafa og kennara með 

samstarfi sem skilar sér í mun öflugra skólastarfi fyrir nemendur. Þannig er 

einnig aðgengi barna og unglinga að ráðgjafarþjónustu auðveldað og líklegra 

er að þau fái aðstoð við að takast á við þau vandamál sem upp koma. Ekki er 

síður mikilvægt atriði að með öflugri skólaráðgjöf eru börn að læra ákveðið 

bjargráð sem þau búa að alla ævi. Börn sem læra að leita til ráðgjafa ung eru 

líklegri til að gera það seinna á lífsleiðinni sem minnkar líkur á því að 

smávægileg vandamál verði alvarleg. Þetta tel ég vera mjög mikilvægt fyrir öll 

samfélög því það skilar okkur bættri heilsu almennings. Fátt er mikilvægara í 

lífi mannsins en heilsan og því hlýtur eitt af grundvallaratriðum í hverju 

samfélagi  að vera að hlúa vel að heilsu barna og unglinga, andlegri sem og 

líkamlegri. Ég tel því eftir þessa heimildaöflun og fræðilega greiningu á efninu 

að íslenskt skólasamfélag ætti að taka það til alvarlegrar athugunar að bæta 

skólaráðgjöfum inn í skóla landsins til að bæta enn frekar það góða starf sem 

þar fer fram. Eins og baráttumaðurinn Nelson Mandela sagði þá birtist sál hvers 

samfélags skýrast í því hvernig það annast börn sín. 

